
Formáli 

viðmælendum mínum innilega fyrir að gefa mér hlutdeild í reynslu sinni og 

skoðunum því án þeirra hefði þetta verk aldrei orðið að veruleika. Ég þakka 

leiðbeinendum mínum fyrir einstaklega faglega hvatningu og fróðleg samtöl 

meðan á vinnunni stóð.   

Að lokum vil ég þakka fjölskyldu minni fyrir stuðninginn, Árna Rúnari 

Þorvaldssyni og Soffíu Auði Birgisdóttur fyrir yfirlestur og góðar ábendingar, 

Andra, Viktori Ragnari og tengdadótturinni Hrafnhildi Önnu fyrir að taka á 

móti mér í mörgum ferðum til höfuðborgarinnar. Síðast en ekki síst þakka 

ég eiginmanni mínum Þorvaldi Viktorssyni sem gaf mér tækifæri til að takast 

á við þetta ögrandi verkefni og vera til staðar fyrir mig. 

Ágrip 

Ritgerð þessi fjallar um það hvernig ungt fólk tekst á við erfiðar aðstæður. 

Markmið rannsóknarinnar er að kanna hvernig ungt fólk í sjávarplássi á 

landsbyggðinni tekst á við aðstæður sem það upplifir sem erfiðar eða 

óyfirstíganlegar. Skoðað er hvaða leiðir það velur til að leita lausna, hvort 

menningarlegur og trúarlegur bakgrunnur hefur áhrif.  Jafnframt er horft til 

þess að sérfræðiþjónusta á sviði andlegra áfalla er ekki aðgengileg í 

bæjarfélaginu  sem mögulega setji þeim skorður. Að lokum var skoðað 

hvaða aðstæður það eru sem ungt fólk telur vera mjög erfiðar eða 

óyfirstíganlegar.   

Fræðileg umgjörð rannsóknarinnar eru félagsfræðilegar kenningar og 

hugtök sem fjalla um lífsviðhorf og ungt fólk við erfiðar aðstæður.   

Rannsóknin er eigindleg með einstaklingsviðtölum. Við val á 

þátttakendum var markmiðið að fá sem fjölbreyttastan hóp viðmælenda. 

Þátttakendur voru tólf ungmenni á aldrinum 17–24 ára, sex konur og sex 

karlar bæði af innlendum og erlendum uppruna. Viðmælendur höfðu því 

þrenns konar þjóðerni og  þrenns konar trúarlegan bakgrunn. 

Niðurstöður rannsóknarinnar sýna að þrátt ólíkan bakgrunn viðmælenda 

er fjölskyldan undantekningarlaust sá aðili sem þau kjósa helst að leita til í 

erfiðum aðstæðum. Sú manneskja sem virðist þó vera mikilvægust og 

standa viðmælendum næst er móðirin. Hennar hlutverk er veigamikið bæði 

í blíðu og stríðu. Jafnframt kemur fram að þeir viðmælendur mínir sem hafa 

alist upp við kaþólska trú leita frekar en aðrir til guðs og bænarinnar en 

aðrir einstaklingar innan hópsins.  

Það er von mín að frásagnir viðmælenda minna nýtist á einhvern hátt til 

að skilja ungt fólks í fjölmenningarlegu samfélagi til að koma til móts við 

þarfir þess á erfiðum stundum.  

Abstract 

This thesis looks at the ways and methods young people use to deal with 

difficult circumstances. The aim of this study is to explore how young 

people in a rural fishing town handle circumstances that they themselves 

find difficult or insurmountable. The study examines how young people 

choose to seek solutions, and whether cultural and religious background 

has some influence. It also looks into whether access to support services 

restricts young people´s options to deal with difficult situations. 

Furthermore it is examined what sort of circumstances young people 

consider to be insurmountable. 

Sociological theories and concepts that focus on attitudes and young 

people in difficult circumstances provide a theoretical framework for this 

study. 

The research is qualitative with in depth personal interviews. The goal of 

the selection process was to have as a diverse group of research 

participants as possible. In order to achieve this goal, twelve persons aged 

17–24 years old were chosen to be participants, six females and six males 

with three different religious backgrounds including four persons of foreign 

origin. 

Despite diversity in their background, the study concludes that the 

family is invariably the source of support the participants look to when 

faced with a difficult situation. Within the family the mother seems to be 

the most important and most supportive figure to the participants. Her role 

is crucial for their well-being, either when things are going well or when 

difficulties arise. The conclusion also shows participants that raised with 

catholic beliefs are more prone to turn to God and prayer than other 

participants in the group. 

It is my hope that the stories of my participants will be of some use in 

creating an understanding of the needs of young people when they are 

faced with difficult circumstances and support for them is crucial.  

1 Inngangur 

Meginmarkmið þessarar rannsóknarinnar er að kanna hvernig ungt fólk í 

sjávarplássi á landsbyggðinni tekst á við aðstæður sem það upplifir sem 

erfiðar eða óyfirstíganlegar. 

1.1 Hvati að rannsókninni 

Áhugavert er að fylgjast með þróun menningar í íslensku samfélagi. Ísland í 

dag er ekki það land sem mín kynslóð bjó við. Hún var mun einsleitari og 

fjölmenningarhugtakið var ekki á allra vörum. Hugtakið fjölmenning hefur 

verið að ryðja sér til rúms hér á landi undanfarin ár með breyttri 

íbúasamsetningu þjóðarinnar. Fjölmenning felur í sér margt og hægt að 

skýra hugtakið á margan hátt. Hér á landi eru margbreytileg samfélög er 

varðar uppruna, menningu, tungumál og trúarbrögð einstaklinganna sem 

þar búa. Menning fjölda þjóða og trúarbragða rúmast nú í bæjarfélögum, 

stórum sem smáum, sem skapar nýja vídd í mannlegum samskiptum og 

litríka menningu.  

Með tilliti til breyttra aðstæðna í nútímasamfélagi er áhugavert að kanna 

hvort menningar- og trúarlegur bakgrunnur hafi áhrif á hvernig við 

bregðumst við mótlæti. Á haustdögum 2010 gafst mér tækifæri að koma að 

rannsókn þeirra Gunnars E. Finnbogasonar, Gunnars J. Gunnarssonar, Höllu 

Jónsdóttur og Hönnu Ragnarsdóttur, en rannsóknin beindi sjónum sínum að 

lífsviðhorfi ungs fólks með tilliti til menningarlegs bakgrunns. Rannsóknin 

var mér hvatning að framkvæma sambærilega eigindlega rannsókn á litlum 

hópi einstaklinga sem hafa ólíkan bakgrunn og sjá hvort niðurstöðurnar 

yrðu sambærilegar og í fyrrgreindri rannsókn.  

Að vera ung manneskja getur verið flókið verkefni þó svo víða í 

samfélaginu megi sjá vísbendingar um skyndilausnir af ýmsum toga. Þrátt 

fyrir framboð á skyndilausnum stendur manneskjan enn þann dag í dag 

frammi fyrir því að lenda í erfiðum aðstæðum sem ekki eru auðleysanlegar. 

Spurningin er því hvert ungt fólk leitar þegar öll sund virðast þeim lokuð. 

Trúleg gildi nútímans eru önnur nú en fyrr á öldum þó enn eigi það við að 

umhverfið hafi áhrif á tilvist mannsins. En allt er í heiminum hverfult og 

erfitt er að segja til um hvort við séum í raun ekki orðin ein þjóð í mörgum 

löndum sem litumst hvert af öðru óháð hvernig við lítum út.  

1.2 Bakgrunnur og val á viðfangsefni 

Undanfarin ár hef ég starfað sem kennari í íslensku fyrir útlendinga og 

kynnst einstaklingum frá mörgum þjóðlöndum með fjölbreyttan bakgrunn. 

Minn eigin bakgrunnur er jafnframt ástæða þess að mig langar að skoða 

þetta efni nánar. Innan minnar fjölskyldu rúmast mörg tungumál og 

trúarbrögð sem hefur fært mig nær því að menningarlegur bakgrunnur hafi 

áhrif á hvernig einstaklingurinn tekst á við mótlæti. Einnig hef ég kynnst því 

að trúarbrögð eða menningarmunur getur leitt til samskiptaerfiðleika sem 

skapast vegna ólíkra viðhorfa.  

Áhugi minn á trúarbrögðum hefur alltaf verið til staðar frá því ég man 

eftir mér en hef þó ekki fundið mitt eigið haldreipi á erfiðum stundum. 

Tilvísun í ríkjandi trúarbrögð þeirra þjóða sem ég hef heimsótt heilla mig og 

á ferðalögum erlendis finnst mér gott að setjast inn í kaþólska kirkju, láta 

hugann reika og fylgjast með öðrum sinna sinni trú. Áhugavert var að vera 

viðstödd gyðinglega athöfn utandyra og ástæðan meðal annars að ég hef 

kynnt mér inntak gyðingdómsins og margt í þeim trúarbrögðum heillar mig, 

en annað ekki. Áhugi minn á trúarbrögðum skapast ekki minnst af því að 

reynslan hefur kennt mér að manneskjan uppgötvar – eða telur sig 

uppgötva – trú eða æðri mátt í gegnum ákveðna lífsreynslu. 

Lífsreynslan og starfsvettvangur varð uppspretta þess að þetta tiltekna 

viðfangsefni varð fyrir valinu. Áhugi minn á breyttri íbúasamsetningu og 

fjölmenningarlegra samfélags hér á landi var einnig hvatinn að verkefninu. 

Ég hef af þeim sökum velt fyrir mér hvort þörf sé á breyttum áherslum hvað 

varðar stuðning við fólk á erfiðum tímum. Einnig hafði ég áhuga á að kanna 

hvort ólíkir hópar sjái tækifæri í að miðla sín á milli mismunandi leiðum til 

að leita sér hjálpar.  

1.3 Markmið og rannsóknarspurningar 

Eins og áður er komið fram var markmið rannsóknarinnar að kanna hvernig 

ungt fólk tekst á við aðstæður sem það upplifir sem erfiðar eða 

óyfirstíganlegar. Skoðað var hvaða leiðir það velur til lausnar, hvort 

menningarlegur og trúarlegur bakgrunnur hafði áhrif og hvort aðgengi að 

stuðningsþjónustu setti því skorður. Rannsóknin fór fram á landsbyggðinni 

en á staðnum eru takmörkuð úrræði og aðgengi að faglegri sálrænni aðstoð 

einnig. Sálfræðingur kemur reglulega til að sinna grunnskólanum og 

einstaklingum en aftur á móti er ekki aðgengi að geðlæknisþjónustu. Í 

rannsókninni var því haft í huga hvort þjónustan á þessu sviði sé viðunandi.  

Íbúasamsetning bæjarfélagsins er margbreytileg og í lok ársins 2012 voru 

einstaklingar af erlendum uppruna um 10% af íbúum staðarins og af 

rúmlega tuttugu þjóðernum (Hagstofan, 2012). Með tilliti til þessara 

upplýsinga voru niðurstöður rannsóknarinnar túlkaðar með það í huga 

hvaða úrræði eru til staðar í nærsamfélaginu sem og hvort ólíkur 

menningarlegur bakgrunnur hafi áhrif á hvernig unga fólkið tekst á við 

erfiðar aðstæður.  

Með þessi atriði til hliðsjónar er rannsóknarspurningin eftirfarandi: 

 

 Hvert leitar ungt fólk þegar það telur sig ekki hafa stjórn á 

aðstæðum sem það upplifir erfiðar eða óyfirstíganlegar? 

 

Til að nálgast markmið rannsóknarinnar enn frekar er meginspurningin 

afmörkuð enn frekar með því að skoða: 

 

 Hvað hefur áhrif á hvert ungt fólk leitar í erfiðum aðstæðum og 

að hvaða marki hefur menningarlegur og trúarlegur bakgrunnur 

áhrif á það hvert það leitar í erfiðleikum?  

1.4 Uppbygging ritgerðar 

Hér að framan hefur verið fjallað um tilurð og markmið rannsóknarinnar og 

gert grein fyrir þeim rannsóknarspurningum sem lagðar voru til grundvallar 

við túlkun niðurstaðna. 

Í öðrum kafla er fjallað um stöðu þekkingar á þessu sviði og fjallað um 

nokkrar nýlegar rannsóknir sem hafa ungt fólk í forgrunni, afstöðu þess til 

lífsins og viðbrögð á erfiðum stundum. Gerð er grein fyrir fræðilegum 

bakgrunni rannsóknarinnar og varpað ljósi á hugtök og kenningar sem eru 

undirstaða hennar.  

Í þriðja kafla er fjallað um rannsóknaraðferð, gagnaöflun og greiningu. 

Gerð er grein fyrir vali á þátttakendum og forsendum valsins.  

Síðustu tveir kaflarnir fjalla um niðurstöður rannsóknarinnar sem ræddar 

eru og túlkaðar út frá fræðilegum forsendum. 

2 Fræðilegur bakgrunnur 

Í þessum kafla er sjónum beint að stöðu þekkingar á málefnum ungs fólks er 

varðar lífsgildi, menningu og bakgrunn, bæði hérlendis sem erlendis. Gert er 

grein fyrir kenningum og hugtökum sem meðal annars hafa skýrt 

samfélagslegar- og hugarfarsbreytingu einstaklinganna í samfélaginu.   

Hugtökin sem nýtt eru í rannsókninni eru kreppa (e. crisis) og bjargráð 

(e. coping) og skoðaðar verða kenningar sem snúa að samfélagslegri 

breytingu og hvernig einstaklingurinn bregst við. Kenningarnar eru: 

einstaklingsvæðing (e. individualization) menningarleg leysing (e. cultural 

liberation), fjölhyggja (e. pluralism) og fjölmenning (e. interculture). 

Hugtökin og kenningar eiga þann sameiginlega grunn að hafa einstaklinginn 

og samfélagið að umfjöllunarefni og á það vel við í samhengi minnar 

rannsóknar. 

2.1 Staða þekkingar og rannsóknir 

Ungt fólk, aðstæður þess og afstaða til lífsins hefur verið viðfangsefni 

rannsókna, bæði hérlendis sem erlendis. Ekki var um auðugan garð að 

gresja þegar leitað var eftir rannsóknum um sambærilegt efni og rannsóknin 

fjallar um.  

Fyrst ber þó að nefna yfirstandandi rannsókn þeirra Gunnars J. 

Gunnarssonar, Gunnars Finnbogasonar, Höllu Jónsdóttur og Hönnu 

Ragnarsdóttur sem fjallar um lífsviðhorf og lífsgildi meðal ungs fólks í 

framhaldsskólum á Íslandi. Í þeirra rannsókn er meðal annars tekið til þátta 

sem varða sjálfsmynd, fjölskyldu, trúarbrögð og ólíkan uppruna. Í fyrstu 

niðurstöðum þeirrar kemur meðal annars fram að þrátt fyrir 

samfélagsbreytingar skipar fjölskyldan stóran sess í tilveru unga fólksins og 

hefur meiri áhrif á viðhorf þeirra til lífsins en til dæmis vinirnir. Einnig virðist 

trúin skipta unga fólkið litlu máli í daglegu lífi (Gunnar E. Finnbogason, 

Gunnar J. Gunnarsson, Halla Jónsdóttir og Hanna Ragnarsdóttir, 2011; 

Gunnar J. Gunnarsson og Gunnar E. Finnbogason, 2012). 

Bjargráðin eru hluti af því að komast af í lífinu og nokkurs konar 

neyðarhnappur á erfiðum stundum. Sigrún Sveinbjörnsdóttir tók þátt í 

samanburðarrannsókn á 12 og 15 ára unglingum í Ástralíu og Íslandi sem 

snérist um að kanna til hvaða ráða ungt fólk grípur við erfiðar aðstæður. 

Sérstaklega var skoðað hugtakið bjargráð og greint frá kynbundnum leiðum 

ungmennanna á þeirra eigin persónulegu bjargráðum (Sigrún 

Sveinbjörnsdóttir, 2010). Í niðurstöðunum voru nefndir þrír þættir 

bjargráða; að leita aðstoðar, hlúa að sér og halda ró sinni. (Sigrún 

Sveinbjörnsdóttir, 2010). Í rannsókninni mátti sjá margt sem varpaði ljósi á 

til hvaða ráða ungt fólk leitar við erfiðar aðstæður. 

Ljóst er að menningarlegur bakgrunnur hefur áhrif á hvar 

einstaklingurinn staðsetur sig í samfélaginu. Í rannsókn Guðnýjar 

Guðbjörnsdóttur og Sergio Morra á ungmennum á aldrinum 15–20 ára, 

bæði íslenskum og af erlendum uppruna, eru skoðaðar menningarímyndir 

ungs fólks á Íslandi við síðustu aldamót. Rannsóknin er eigindlega og talað 

var við 58 einstaklinga með hálfopnum viðtölum og þau síðan greind á 

eigindlegan hátt og stuðst við orðræðu talmáls, svokallaða krítíska 

orðræðu–greiningu (e. critical discourse analysis) (Cameron,2000; Howarth, 

2000; Guðný Guðbjörnsdóttir og Morra, 2001). Meðal annars var skoðað 

hvar unga fólkið staðsetur sig menningarlega nú og til framtíðar (Guðný 

Guðbjörnsdóttir og Morra, 2004). Áhugavert er að bera saman niðurstöður 

þessarar rannsóknar og minnar þegar lagt er mat á áhrif menningarlegs 

bakgrunns. Niðurstaða rannsóknar þeirra Guðnýjar og Morra er meðal 

annars að unga fólkið sem fætt var á Íslandi var jákvætt gagnvart 

innflytjendum en með skilyrðum, sem fólust meðal annars í því að 

innflytjendur læri tungumálið. Þessi niðurstaða bendir til að samlögun (e. 

assimilation) sé viðkvæðið í ríkjandi orðræðu og krafa um að innflytjendur 

aðlagist ríkjandi menningu (Guðný Guðbjörnsdóttir og Morra, 2004). Miðað 

við þessar niðurstöður var mat rannsakenda að enn sé nokkuð langt í land 

að jafnvægi náist milli þeirra sem telja sig vera Íslendinga og þeirra sem 

teljast til minnihlutahópa. Rannsakendur óttast einnig að niðurstöðurnar 

feli í sér hættu á að Íslendingar upplifi fjölmenningarlegar áherslur sem ógn 

við þjóðarheildina og fjölhyggjan sé firring innflytjendanna (Guðný 

Guðbjörnsdóttir og Morra, 2004). 

Lene Larsen og Trine Sogaard Villumsen (2012) gerðu rannsókn byggða á 

einstaklingsviðtölum við ungt fólk á aldrinum 17–25 ára í samstarfi við 

Roskilde Universitet í Danmörku. Kannaðar voru aðstæður ungmenna sem 

af ólíkum ástæðum fóru ekki greiða leið í gegnum menntakerfið, út á 

atvinnumarkaðinn eða í áframhaldandi nám. Rannsóknin var eigindleg og í 

markhópnum voru einstaklingar sem á einhvern hátt stóðu veikt. 

Rannsóknin byggir meðal annars á svipuðum fræðilegum grunni og mín 

rannsókn og leitað í smiðju þeirra Thomas Ziehe, Ulrich Beck og Antony 

Giddens sem allir hafa skoðað samfélagslegar breytingar á högum ungs 

fólks. Í þessari rannsókn er skoðað hvort samfélagslegar breytingar hafi 

áhrif á ákvörðun um áframhaldandi nám. Horft er til kenninga um 

menningarlega leysingu og einstaklingsvæðingu og kannað hvað veldur því 

að fólk tekur þá ákvörðun að hætta námi á framhaldsskólastigi. Áhugavert 

er að skoða hvort aðstæður og afstaða hafi áhrif á ákvarðanir unga fólksins í 

lífinu en í þeirra rannsókn kemur fram að veikt bakland hafði áhrif á að 

ungmennin völdu ekki hina greiðu leið út í lífið. 

Evrópusambandið stóð fyrir rannsókn sem hafði það að markmiði að 

setja fram tillögur að úrræðum fyrir ungt fólk sem stendur félagslega höllum 

fæti. Um var að ræða nokkurs konar þarfagreiningu og vandamálin greind 

eftir eðli þeirra og hvaða leiðir væru bestar að veita ungmennunum 

stuðning. Áhugavert er að bera saman niðurstöður þessarar rannsóknar við 

mína og þá sérstaklega er varðar hvað unga fólkið telur hjálp í erfiðum 

aðstæðum. Í Evrópsku rannsókninni kemur meðal annars fram að samtal við 

einhvern náin veitir hvað mestan stuðning í erfiðum aðstæðum. Einnig er 

Athyglisvert er að sjá hvað veldur því að ungmennin missa fótanna og í 

mörgum tilfellum er ástæðan sundraðar fjölskyldur og lítil tengsl. Vert er að 

hafa það í huga þegar skoðað er hvað talið er sterkasta haldreipið í lífsins 

ólgusjó (Brown, 2005). Í rannsókninni er unnið með úrlausnir út frá líkani 

sem nefnt er TCI (e. Therapeutic Crisis Intervention) en í því er farið á 

skipulegan hátt hvernig best er að leysa vandann út frá því á hvaða stigi 

hann er. Vísað er í margvísleg tilraunaverkefni þar sem bæjarfélög í 

samvinnu við kirkjuna leituðust við að koma til móts við þarfir ungs fólks og 

þar á meðal voru samfélög með mjög háa sjálfsmorðstíðni(Brown, 2005).  

2.2 Einkenni erfiðra aðstæðna og sjálfshjálpar 

Algengustu ástæður þess að einstaklingurinn upplifir vanlíðan og óöryggi er 

að hann telur sig ekki hafa fullkomna stjórn á aðstæðum. Þetta tiltekna 

ástand kallast í daglegu tali kreppa og nokkuð sem fáa fýsir að dvelja í til 

langframa. Af þeim sökum vill einstaklingurinn finna leið út úr kreppunni 

sem gjarnan felst í að grípa til eigin hugsana eða leita til fjölskyldu og vina. 

Sænski fræðimaðurinn Johan Cullberg (1983) hefur skrifað ítarlega um 

hugtakið kreppa og skilgreint það á margvíslegan hátt. Í bók sinni Kreppa og 

þroski (s. Kris og utvecling) fer Cullberg yfir hvert og eitt æviskeið mannsins 

og þær glímur sem verða á vegi okkar á lífsleiðinni.  

Ein af skilgreiningum Cullbergs er að gera greinarmun á áfalli (e. trauma) 

og kreppu. Samkvæmt Cullberg tengist áfall skyndilegum breytingum sem 

ógna öryggi og lífsafkomu, líkt og dauðsfall eða uppsögn úr vinnu. 

Úrvinnsluferli áfalls fela í sér önnur viðbrögð en við erfiðleikum daglegs lífs 

og eðlilegum þroskabreytingum (Cullberg, 1983).  

Joseph Walsh og Jim Lantz (2007) hafa líkt og Cullberg fjallað um kreppu 

einstaklinga. Þeir gera greinarmun á þremur tegundum kreppuástands og 

flokkun þeirra samsvarar nokkuð vel flokkun Cullbergs. Þeir tengja 

kreppuhugtakið ekki við æviskeið heldur á atburði í lífinu.Walsh og Lantz 

(2007) nefna að ýmsir atburðir á lífsferli manneskjunnar geti valdið kreppu, 

svo sem fæðing barns, breytingar á högum fólks á miðjum aldri og starfslok. 

Önnur tegund kreppu eru óvæntar breytingar á stöðu manneskjunnar, svo 

sem makamissir, veikindi eða atvinnumissir. Þriðja tegund kreppu er síðan 

tilvistarkreppa og einkennist hún af innri átökum manneskjunnar. Í því 

ástandi veltir manneskjan fyrir sér tilgangi lífsins (Walsh og Lantz, 2007). 

Ungt fólk er í brennidepli í minni rannsókn en samkvæmt greiningu Walsh 

og Lantz (2007) geta unglingsárin verið dæmigert tímabil lífsins sem 

einkennist af tilvistarkreppu. Unglingsárin geta einkennst af innri átökum 

sem leiða til að einstaklingurinn verður efins um eigið ágæti og stöðu sína í 

tilverunni. Ljóst er að sjálfsmyndin hefur áhrif á hvernig unglingurinn sér sig 

í stóra samhenginu og því mikilvægt að hann sættist við sál og líkama 

(Cullberg, 1983). Frá því að vera barn fer unglingurinn að skilgreina sig sem 

sjálfstæða persónu með eigin skoðanir og vilja, sem kynveru með ákveðið 

hlutverk; sjálfsmyndin er í mótun. Þetta er tímabil átaka og getur reynst 

bæði einstaklingnum og aðstandendum hans erfitt. Togstreitan sem gjarnan 

verður á heimilum vegna unglingsins leiðir jafnvel til að hann sér fyrir sér 

gömul gildi sem lausn á öllum nútímavandamálum. Allt tekur þetta þó enda 

um síðir og úrvinnsla þessa þroskaferlis vegur þungt í mótun einstaklingsins. 

Tilvistarkreppa unglingsáranna getur orðið uppspretta lærdómsríks 

þroskaferlis eða orðið til þess að einstaklingurinn nær ekki að fóta sig í lífinu 

(Lantz og Walsh, 2007). Þegar upp er staðið er það úrvinnslan sem skiptir 

sköpum og meðan einn ræður fram úr vanda sínum á fullnægjandi hátt 

getur öðrum reynst vandinn óyfirstíganlegur (Brown, 2005). 

Kreppa getur falið í sér bæði jákvæðar og neikvæðar breytingar. Í því 

sambandi má nefna að í kínversku hefur hugtakið kreppa tvær merkingar; 

annars vegar Wei, sem merkir hættu og Jei, sem merkir tækifæri. Í grunninn 

merkir hugtakið því breytingu og tækifæri til að horfast í augu við eitthvað 

nýtt í lífinu (Brown, 2005). Hægt er að sjá ný sóknarfæri við erfiðar 

aðstæður en það er allt undir einstaklingnum komið. Breytingar líkt og að 

eldast geta falið í sér dæmigerða kreppu, sem fylgir því að vera manneskja, 

og hefur mismunandi áhrif á einstaklinga af ýmsum ástæðum. Hvar 

einstaklingurinn er staddur á lífsleiðinni og félagsleg staða hefur jafnframt 

áhrif á hvaða afstöðu hann tekur til þeirra breytinga sem verða í lífi hans. 

Sem dæmi má nefna að fyrir suma er ellin gleðitímabil á meðan aðrir eiga 

erfitt með að horfast í augu við að aldurinn færist yfir. Gleðin sem fylgir því 

að verða barnshafandi er heldur ekki sú sama hjá einstaklingum sem þráð 

hafa að eignast barn og unglingsstúlku sem sér þungun sem ógn við 

framtíðinni. Niðurstaðan er að við þörfnumst öryggis en á sama tíma köllum 

við eftir breytingum til að auðga lífið. Hafa því aldur og aðstæður mikil áhrif 

á hvernig við bregðumst við og hvað við skynjum sem kreppuástand 

(Cullberg, 1983). Til að skoða eðli streituástands enn frekar má benda á að 

samkvæmt mælikvarða á streitu, sem birtist í skýrslu sem unnin var í Seattle 

í Bandaríkjunum, kom fram að streita er oftar en ekki fylgifiskur breytinga, 

óháð eðli þeirra. Í skýrslunni eru nefndir streituvaldandi atburðir sem geta 

hent hverja manneskju og þeir metnir út frá ákveðnu streitugildi (Ingólfur 

Sveinsson, 1998). Kreppa er því ástand sem getur skapast hvar og hvenær 

sem er en oftar en ekki hefur einstaklingurinn ákveðið tækifæri á að hafa 

áhrif á atburðarrásina að einhverju leiti. 

Fram kom í aðfaraorðum kaflans að ein leið útúr erfiðum aðstæðum er 

að grípa til eigin hugsana og leiða í daglegu lífi. Í fræðilegu tali er talað um 

að grípa til bjargráða en hugtakið er nokkuð nýtt á nálinni en heyra má mun 

oftar að hugtakið sé nefnt í ræðu og riti, sérstaklega tengt umfjöllun um 

geðheilsu. Þó svo hugtakið bjargráð sé ekki öllum tamt í daglegu tali, er það 

virkt fyrirbæri í daglegu lífi fólks þegar eðli þess er skoðað nánar.  

Sigrún Sveinbjörnsdóttir sálfræðingur hefur verið hvað ötulust, á Íslandi, 

að skýra hugtakið út frá ýmsum sjónarhornum. Sigrún segir að hugtakið 

bjargráð vísi til þeirra hugsana og leiða sem fólk grípur til í erfiðleikum 

daglegs lífs (Sigrún Sveinbjörnsdóttir, 2010). Margt hefur áhrif á hvernig við 

bregðumst við og hver og einn velur sínar leiðir. Lífsviðhorf viðkomandi 

hefur mikið að segja til hvaða ráða hann grípur, sem og uppeldislegar 

aðstæður og hvernig foreldrar okkar bregðast við. En þessir þættir eru liðir í 

því að móta okkur sem manneskjur. Uppeldið er þó ekki það eina sem 

ræður því hvernig við leysum erfiðleika hversdagslífsins heldur eru leiðir 

sem við veljum einstaklingsbundnar og hafa þættir eins og kyn, erfðir, aldur, 

umhverfi og menningarlegur bakgrunnur þar mikil áhrif (Frydenberg, 1997). 

Vísbendingar eru um að kynjamunur hafi áhrif til hvaða bjargráða fólk 

grípur. Sigrún Sveinbjörnsdóttir vitnar til Nolen–Hoeksema (1990), sem 

sýnir fram á að konur eru tvisvar sinnum líklegri að þjást af þunglyndi en 

karlmenn. Á því er ekki nein einhlít skýring þó svo komið hafi fram tilgátur 

um að ástæðan sé fólgin í líffræðilegum mun, umhverfisáhrifum eða að 

munurinn sé af sálrænum toga. Sterkar líkur benda til að konur dvelji lengur 

við neikvæðar hugsanir en karlar og líklegri til að þróa með sér þunglyndi 

(Sigrún Sveinbjörnsdóttir, 2010). 



 

20 

Það getur því verið kynjamunur og ólíkt atlæti í uppvextinum sem hefur 

áhrif á til hvaða ráða er gripið á erfiðum stundum en fleira hefur áhrif. 

Bjargráðin eru einnig persónubundin því hver og einn fer sína leið til lausnar 

þótt óvíst sé að hún leysi nokkurn vanda. Staðreyndin er að einstaklingar 

eru mis lausnamiðaðir í eðli sínu. Fram hafa komið tilgátur um fjölda og eðli 

frum- og yfirþátta bjargráða þó svo ekkert hafi verið sannað í þeim efnum. 

Meðal annars er talað um tvo yfirþætti bjargráða. Annars vegar sem lúta að 

því að leysa vandann (e. problem focused) og hins vegar bjargráð sem létta 

á tilfinningum sem vandinn leiddi til, að hörfa frá vandanum (e. emotion 

focused). Þessi tvö úrræði leiða til ólíkrar niðurstöðu. Að leysa vandann, 

felur í sér að reynt er að breyta hugsunum og takast á við erfiðar tilfinningar 

og finna lausn. Sem þýðir að takast á og sigrast á vandanum á jákvæðan 

hátt. Hinn hópurinn, sem hörfar frá vandanum, gerir lítið úr honum, líkt og 

strúturinn sem stingur höfðinu í sandinn (Ebata og Moos, 1991; Spiritio o.fl., 

1996). Samkvæmt þessum útskýringum fela bjargráðin í sér mismunandi 

niðurstöðu eftir leiðum. Leiðin sem felur í sér varanlega lausn getur verið 

erfiðari til að byrja með en leiðir frekar til árangursríkari niðurstöðu þegar til 

lengri tíma er litið. Hin leiðin virðist aftur á móti koma á skjótri lausn sem er 

yfirborðskennd og undir kraumi erfiðleikar sem skjóta upp kollinum síðar.  

2.3 Samfélagslegar breytingar 

Hér verður fjallað annars vegar um kenningar um einstaklingsvæðingu og 

hins vegar um menningarlega leysingu. Kenningarnar eru lagðar til 

grundvallar sökum þess að í rannsókninni er haft í huga hvort menningarleg 

áhrif skipti máli er varðar viðbrögð fólks í erfiðum aðstæðum.  

Einkenni þessara kenninga er að horfa til samfélagsþróunar sem átt 

hefur sér stað á undanförnum áratugum og þá viðhorfsbreytingu sem 

verður hjá einstaklingnum í kjölfar breytinga á samfélagsformi (Gestur 

Guðmundsson, 2008).  

Giddens, Ulrich og Lash (1994) telja að miklar breytingar hafi orðið á 

einstaklingsmyndun (e. individualizituation) sem kalli á að fundið verði nýtt 

hugtak sem lýsi betur stöðu einstaklingsins í nútímasamfélagi. Þeir segja að 

einstaklingsvæðingin verði að hluta til vegna breyttra hugmynda um 

einstaklingsmyndun og vegna nýrra aðferða við skilgreiningu á sjálfsmynd.  

Stétt og staða er ekki endilega ávísun á hvernig þér vegnar heldur er 

meira farið að horfa á persónulega hæfileika og lífssögu vals (e. choice 

biography) (Ólafur Páll Jónsson, 2010). Horfið er frá því að skoða lífssögu 

einstaklinga í hinum hefðbundna skilningi eða lífssögu viðmiða (e. normal 

biography), en í henni er litið svo á að lífið fylgi ákveðnu formi þar sem hvert 

æviskeið felur í sér ákveðin verkefni. Það er því ekki endilega stétt og staða 

sem segir til um örlög þín heldur atvinnulífið og önnur tækifæri sem færa 

okkur lykilinn að framtíðinni. Þetta má glöggt sjá í hinum ýmsu 

skemmtiþáttum þar sem dómarar sitja og meta frammistöðu einstaklinga 

sem verða einir síns liðs að taka gagnrýni og hrósi án nokkurs baklands. Í 

hnotskurn felur kenningin um einstaklingsvæðingu í sér að skoða samfélagið 

sem andstæðu hins hefðbundna menningarheims þar sem gildin miða að 

því að skoða einstaklinginn út frá stærri heild. Kenningin fjallar um hvernig 

einstaklingurinn skilgreinir sjálfan sig og hvernig hann svarar því hver hann 

er (Ólafur Páll Jónsson, 2010). 

Kenning Thomasar Ziehe um menningarlega leysingu vísar meira til 

breytinga hjá einstaklingnum í samhengi við samfélagslega þróun. Þjóðleg 

viðmið hafa meðal annars átt undir högg að sækja og vikið fyrir 

fjölmenningarlegum áhrifum – ekkert er lengur sjálfsagt (Ólafur Páll 

Jónsson, 2010). Einstaklingurinn fór að setja sig í annað samhengi og var 

orðinn leikstjóri í hlutverki eigin lífs, í stað samfélagsins, og ekki lengur hluti 

af heildinni og það eina sem er öruggt er að hann hefur sjálfur úrslitavald. 

Samfélagið óf þétt félagslegt net utan um einstaklinginn en með 

menningarlegri leysingu tók þetta net að rakna (Ziehe og Stubenrauch, 

1981). Kristján K. Stefánsson (2006) vann að rannsóknarverkefni við KHÍ 

ásamt þeim Svanborgu Rannveigu Jónsdóttur, Arthur W. Morthens og 

Kristjáni Katli Stefánssyni í tengslum við hvort Aðalnámskrá grunnskóla 

viðhaldi félagslegum mismun. Í rannsóknarverkefninu var meðal annars 

greint frá kenningum Ziehe í samhengi við að nemendur og fólk almennt 

þurfi að glíma við sífellt áreiti sem dregur niður sjálfsmynd þess, sífellt sé 

miðað við þá einstaklinga sem standa vel að vígi. Talið er að einstaklingurinn 

hafi áður getað tekið meira mið af sjálfum sér og gengið að mörgu vísu hvað 

varðaði hans eigin framtíð sem fól í sér öryggi en á sama tíma skort á 

hlutdeild í eigin framtíðaráformum. Ziehe byggði kenningar sínar meðal 

annars á rannsóknum um „hið veika sjálf“ sem getur orðið ljár í þúfu 

sálartetursins. Ekki er á allra færi að standa frammi fyrir því að taka 

ákvarðanir, stórar eða smáar, er varða þeirra eigið líf. Gefið er í skyn að 

veikt sjálf sé ávísun á erfiðleika við að taka ákvarðanir í samfélagi þar sem 

hið örugga sjálf er horfið (Kristján K. Stefánsson, 2006). Með hugmyndir 

Ziehe að leiðarljósi getur áreitið í menningu nútímans skapað flóknar 

aðstæður fyrir ungt fólk sem er að móta eigin sjálfsmynd. Kenningin um 

menningarlega leysingu felur því í sér frelsi einstaklingsins til að velja en 

með valinu felst einnig krafa um aukna ábyrgð á sjálfum sér.  

2.4 Samfélagslegur margbreytileiki 

Þar sem eitt af markmiðum þessarar rannsóknar er að skoða viðbrögð 

einstaklinga út frá bakgrunni verður ekki hjá því komist að ræða niðurstöður 

í samhengi við hugtök sem vísa í fjölbreytileikann. 

Í upphafi er áhugavert beina sjónum að hugtakinu einhyggja (e. monism) 

sem er í raun andhverfa hugtaksins fjölhyggja sem skýrt verður út í 

framhaldi. Hugtakið má rekja allt aftur til Fornrikkja og er kjarni hugtaksins 

að fallast ekki á menningarlega fjölbreytni. Einhyggja – og þá helst 

siðferðileg einhyggja (e. moral monism) –  felur í sér að í raun sé ein tegund 

lífernis best og mest og að allir kostir manneskjunnar eigi að miðast við 

hana. Um er að ræða nokkrar tegundir einhyggju en þrjár hafa haft hvað 

mest áhrif: Skynsemiseinhyggja (e. rationalist monism), guðfræðileg 

einhyggja kristni (e. Christian monism) og stjórnandi einhyggja klassískrar 

frjálslyndisstefnu (e. classical liberalism), en það sem einkennir allar þessar 

hugmyndir er að þær eiga erfitt með að fallast á menningarlegan 

fjölbreytileika (Hanna Ragnarsdóttir, 2007). 

Hugtakið fjölhyggja kom fram á 17. öld og hafði að umfjöllunarefni 

margbreytileika samfélaganna. Fjölhyggjan gerir ráð fyrir fjölbreytileikanum 

sem áhrifavald í mótun manneskjunnar og að ólík samfélög fæði af sér ólíka 

einstaklinga (Parekh,  2006). Með hugmyndafræði sófistanna, með 

Grikkjann Prótógóras (581–411 f. Kr. ) í broddi fylkingar, kom fram sú 

fullyrðing að maðurinn væri mælikvarði alls og allt í umhverfinu væri 

hlutgert með augum einstaklingsins. Fjölhyggjuhugmyndin vísar í að hægt er 

að sjá hlutina á marga vegu (Skirbekk og Gilje, 2008). Birtingarmynd 

fjölhyggjunnar verður ekki hvað síst áberandi í tengslum við fólksflutninga á 

milli landa og heimsálfa. Fólksflutningar höfðu í för með sér að trúarbrögð 

og menning nýrra íbúa varð til auka fjölbreytileikann sem leiddi af sér nýja 

menningu og siði. Samfélagslegar breytingar urðu því til þess að fjölhyggjan 

leiddi til aukins umburðalyndis gagnvart nýjum venjum og siðum svo 

sambúðin gengi sem best. Þáttur trúarbragða er einn af ríkari þáttum í 

menningu margra þjóða. Trúarleg fjölhyggja hafði í för með sér samkeppni 

milli trúarhópa sem og sumir einstaklingar fjarlægðust ríkisafskipti og 

trúarlegt vald. Í fyrstu leiddi margbreytileiki trúarbragða til að þáttur þeirra 

minnkaði en undanfarin ár hefur trúarleg umræða orðið mun meira 

áberandi (Woodhead og Heelas, 2000). Þennan aukna áhuga á 

trúarbrögðum má tengja umræðu um tengsl trúarhópa við hryðjuverk 

undanfarinna ára, ekki hvað síst árásina á tvíburaturnana í New York 11. 

september 2001. Þessi aukni áhugi á trúarbrögðum hefur þó ekki verið 

allskostar af jákvæðum toga þó svo aukið upplýsingastreymi og nálægð ætti 

að auka á víðsýni og jákvæðni gagnvart fjölbreytileikanum. Því miður er það 

ekki raunin og í sumum tilfellum hafa aukin samskipti leitt til tortryggni 

gagnvart ákveðnum menningarheimum.  

Aukið upplýsingastreymi, búferlaflutningar og fleira hefur orðið til að 

hugtakið fjölmenning heyrist æ oftar í almennri umræðu. Við nánari 

athugun má sjá að hugtakið komi í beinu framhaldi af hugtakinu fjölhyggja 

til að víkka enn frekar út hugmyndir um margbreytileika þjóðanna með ört 

vaxandi fólksflutningum. Það tengist ekki aðeins samfélagslegri umræðu 

heldur einnig pólitískri. Í því sambandi má benda á að atburðurinn í Útey í 

Noregi 22. júlí 2011 var meðal annars talinn tengjast fjölmenningarstefnu 

norsku ríkisstjórnarinnar. Í henni fólst ákveðið umburðarlyndi við 

fjölbreytileika þjóðarinnar og það voru ekki allir á eitt sáttir með þessum 

afdrifaríku afleiðingum. 

Fjölmenningarhugtakið er erfitt að greina án þess að velta fyrir sér hvað 

hugtakið menning felur í sér. Menningarhugtakið sem slíkt, eins og það er 

notað af mannfræðingum, kom ekki fram á sjónarsviðið fyrr en í upphafi 20 

aldar. Mannfræðingar nú á tímum eru aftur á móti ekki á eitt sáttir hvernig 

hugtakinu skuli beitt. Þeir benda á að erfitt sé að benda á eitthvað ákveðið 

atriði sem einkennir hugtakið sem sé mun flóknara en svo. Þeir benda á að 

mikil einföldun sé að ræða um ákveðna menningu minnihlutahópa, eins og 

hún sé fyrirbæri sem menn flytja með sér á milli staða (Unnur Dís 

Skaptadóttir, 2004).  

Menning getur verið margt og meðal annars það sem við lærum 

ómeðvitað í daglegu lífi og síðan verður að venju eða sið. Menningin mótast 

við ýmsar aðstæður í námi og kennslu daglegs lífs og það eru vísbendingar 

um að við byrjum að mótast menningarlega strax í móðurkviði og höldum 

því áfram allt til dauðadags (Erickson, 2007). Menningin ræðst fyrst og 

fremst af mannlegum samskiptum þó vissulega hafi utanaðkomandi 

aðstæður áhrif á þróun hennar, líkt og aðstæður í náttúrunni. Hver menning 

er jafnrétthá, burtséð frá því hvar í heiminum hún mótast, ekkert algilt 

lögmál segir til um hvar og hvenær menning telst menning; eina sem við 

vitum er að hún er ávöxtur mannlegra samskipta. Í ljósi sögunnar verður að 

viðurkennast að valdastaða menningarheima getur verið mjög misjöfn og 

ein vegur þyngra en önnur (Erickson, 2007). 

Með þetta í huga er ljóst að menning er víðfeðmt hugtak og erfitt að 

alhæfa um hver séu einkenni menningar heillar þjóðar. Sum samskipti og 

hegðun má túlka sem menningareinkenni sem orðin er hegðun sem er hluti 

af daglegu lífi fólks og ómeðvituð manna á milli. Miðað við þessar forsendur 

má segja að hver einstaklingur, fjölskylda og hópur fólks sé 

fjölmenningarlegur og því ætti fjölmenningarlegt samfélag að eiga við hvern 

þann hóp sem hefur að geyma ólíkar manneskjur.  

Með auknum búferlaflutningum á milli landa var farið að skoða hvort 

nýir íbúar töldu sig tilheyra menningu búsetulandsins eða væru hluti af 

menningu heimalandsins. Á seinni hluta 20. aldar voru tvær hugmyndir 

ríkjandi um fólk af erlendum uppruna, sem fólu í sér að annars vegar að fólk 

tæki upp ríkjandi menningu eða kæmi sem vinnuafl og menningarleg tengsl 

væru fyrst og fremst við heimalandið (Unnur Dís Skaptadóttir, 2004). Til að 

svara þessum hugmyndum kom fram á sjónarsviðið fjölmenningarleg stefna 

sem í stórum dráttum felur í sér þann vilja að tryggja rétt þegnanna óháð 

uppruna. Talað var um samþættingu (e. intergration) í stað aðlögunar (e. 

assimiliation) og að nýir þegnar hefðu áhrif á þá menningu sem fyrir var 

(Unnur Dís Skaptadóttir, 2004). Þessu tengt má nefna að það getur haft 

áhrif á aðlögun hvaða afstöðu einstaklingar taka til þess lands sem þeir 

flytja til. Talað er um þrjár leiðir aðlögunar einstaklinga sem hefur áhrif á 

sjálfsmynd hans í nýju landi. Í fyrsta lagi er um að ræða leið sem einkennist 

af etnískum flótta sem felur í sér að viðkomandi hafnar eigin 

upprunamenningu, sem getur leitt til góðs gengis í nýja landinu en skert 

tengsl við eigin fjölskyldu. Í öðru lagi andstöðuflótti og þá víkur 

einstaklingurinn frá þeirri menningu sem er ríkjandi í búsetulandinu, sem 

getur leitt til að þeir eiga erfitt með að fóta sig og verða utanveltu. Í þriðja 

lagi er það sú leið sem talin er farsælust sem kölluð er menningarblanda (e. 

hybrid identity). Þá fara einstaklingar bil beggja og tengjast báðum 

menningarheimum og teljast fræðilega vera tvímenningarlegir (e. bicultural) 

(Suárez Orzco og Suárez Orzco, 2001). Þeir hafa oft á tíðum vald á báðum 

tungumálum og geta verið dýrmæt auðlind fyrir samfélagið í 

fjölmenningarlegum skilningi.  

Til að varpa enn frekari ljósi á fjölmenningarhugtakið má skilgreinina 

fjölmenningarleg samfélög þau samfélög þar sem einstaklingar með ólíka 

menningu, af ólíku þjóðerni, uppruna og trúarbrögðum, búa á sama 

landsvæði sem feli í sér menningarleg fjölbreytni (Guðrún Pétursdóttir, 

2006). Bhikhu Parhek (2006), prófessor í stjórnmálafræði í Bretlandi, bendir 

á þrenns konar fjölbreytileika samfélaga. Einn hópurinn á ekki samleið með 

ríkjandi menningu vegna skoðana og venja eða þrói með sér annan lífsstíl 

(e. sub – cultural diversity). Annar vill breyta viðteknum venjum eða 

endurskipuleggja (e. perspectival diversity) og í þriðja lagi eru margir hópar 

innan samfélagsins sem lifa samkvæmt eigin trúarskoðunum eða gildum, 

hvort sem það eru hópar innflytjenda eða rótgrónir hópar tiltekinnar 

menningar (e. communal diversity). Hópanna má sjá víða og jafnvel alla 

innan sama samfélagsins. Samkvæmt þessari skýringu vill einn hópurinn 

viðhalda ríkjandi menningu, annar vill hafna henni en sá þriðji er tilbúin að 

miðla sín á milli og viðhalda ríkjandi hefðum innan sinnar menningar 

(Parekh, 2006). Það er þó ekki einhlítt að einstaklingar sem tilheyra 

tiltekinni þjóð fái sömu stöðu hvar sem er í heiminum. Aðstæður í landinu 

sem fólk flytur til og almenn viðhorf sem þar ríkja hafa líka áhrif.  

Sem dæmi má nefna að ekki eru sömu hugmyndir í Frakklandi og 

Þýskalandi um almenn réttindi borgaranna sem leiðir til að franskir skólar 

skapa „franska tegund“ af Tyrkjum og þeir þýsku – „þýska tegund“ 

(Bauman, 1999). Ætla má samkvæmt þessu að búsetulandið verði mikill 

áhrifavaldur í mótun nýrra íbúa.  

Í samfélögum nútímans verður ekki hjá því komist að skoða hvað 

fjölmenning felur í sér þó hún sé ekki ný af nálinni í veraldarsögunni. Fleiri 

og minni samfélög komast nú ekki undan því að vera hluti af gangverki 

hagkerfis heimsins sem gerir kröfur um flókin samskipti á ýmsum vettvangi. 

Ætla má að nú sem aldrei fyrr sé mikilvægt að hafa í huga að aukinn 

skilningur, opið viðhorf og gagnkvæm virðing sé lykillinn að góðum 

samskiptum meðan tortryggni og fordómar leiða oftar en ekki til ofbeldis og 

siðferðilegs skipbrots (Parekh, 2006). 

3   Lýsing á rannsóknarverkefni og framkvæmd 

3.1 Markmið rannsóknar og rannsóknarspurning 

Markmið rannsóknarinnar var að skoða hvert ungt fólk leitar í erfiðum 

aðstæðum og hvort trúarlegur eða menningarlegur bakgrunnur hefur áhrif 

á viðhorf viðmælenda.  

Gagnasöfnun fór fram með einstaklingsviðtölum. Notuð var nafnleynd í 

gagnavinnslunni og voru eftirfarandi rannsóknarspurningar hafðar í huga 

þegar lagt var upp í viðtölin, en þær byggja á meginspurningunum tveim 

sem rannsóknin snýst um (sjá kafla 1.3): 

 

 Hvert leitar ungt fólk í erfiðum aðstæðum? 

 

 Hefur menningarlegur eða trúarlegur bakgrunnur áhrif á viðhorf 

viðmælenda? 

 

 Hvaða aðstæður upplifir fólk sem óyfirstíganlegar? 

 

 Hvert leitar ungt fólk til að finna leiðir til að leysa vandmál sem það 

á erfitt með að leysa upp á eigin spýtur? 

 

Á grundvelli ofangreindra spurninga hafi viðtölin verið byggð á nokkrum 

meginspurningum (sjá fylgiskjal 2) en þau síðan leidd áfram út frá svörum 

viðmælenda. 

3.2 Rannsóknaraðferð 

Viðfangsefnið og rannsóknarspurningarnar eru þess eðlis að 

rannsakanda fýsir að skyggnast inn í hugarheim einstaklinganna sem verða 

fyrir valinu. Rannsóknin er eigindleg (e.qualitative research) og einkenni 

þeirrar aðferðar er að rannsakandinn fær innsýn í reynslu og upplifun fólks 

með það að leiðarljósi að skilja hvaða merkingu fólk leggur í ákveðna hluti í 

veruleikanum (Wolcott, 1995). Með eigindlegri rannsóknaraðferð er 

rannsakandinn í lykilhlutverki og hlustar á fólk tjá sig og greinir upplifun og 

reynslu út frá sjónarhóli viðmælandans í gegnum frásagnir þeirra (Kvale, 

1996).  

Samkvæmt aðferðafræðinni er eigindleg rannsóknaraðferð heppilegust 

þegar skyggnst er inn í hugarheim einstaklingsins í stað þess að vera með 

megindlega rannsókn (e. qualitative research) með fyrirfram ákveðnum 

spurningum. Með megindlegu rannsóknarsniði er erfiðara að túlka 

tilfinningar og fá fram skoðanir viðmælenda á persónulegan og 

rannsakandinn hefur ekki eins mikið tækifæri á að dýpka viðfangsefnið. 

3.3 Þátttakendur í rannsókn 

Til að rannsaka hvernig ungt fólk bregst við erfiðum aðstæðum, hvert það 

leitar, í ljósi þeirrar stoðþjónustu sem það býr við, var farin sú leið að ræða 

við tólf ungmenni á aldrinum 18–24 ára, sex karla og sex konur. 

Viðmælendur voru allir úr sama framhaldskólanum, búa við sömu aðstæður 

er varðar aðgengi að stoðþjónustu, lifa og hrærast í sama umhverfinu en 

hafa samt sem áður ólíkan menningarlegan bakgrunn.  

Markmiðið með því að velja einstaklinga út frá kyni og menningarlegum 

bakgrunni mótast fyrst og fremst af því að fá eins skýra mynd og hægt er af 

upplifun einstaklinga sem búa við svipaðar aðstæður en eru þó með ólíkan 

bakgrunn.  

3.3.1 Bakgrunnur þátttakenda 

Skriflegt leyfi var fengið hjá viðmælendum áður en viðtalið fór fram (sjá 

viðauka A). Sökum þess var þátttakendum gefin gervinöfn til að sýna trúnað 

og virðingu. Með því að nota gervinöfn er síður hægt að rekja viðtölin í ljósi 

þess að viðmælendur hafa skrifað undir samþykki. Þegar á hólminn var 

komið drógu tveir sig úr hópnum vegna aðstæðna en það ætti þó ekki að 

hafa veruleg áhrif á niðurstöður. Ekki verður tekið fram hvaðan 

viðmælendur eru heldur aðeins hvort þeir eru íslenskir eða af erlendum 

uppruna 

Stúlkunum voru gefin nöfnin Ása, María, Magga, Dísa, Hera og Björg. 

Nöfn drengjanna eru Ísak, Ari, Páll og Valur. Fjórir viðmælendur voru af 

erlendum uppruna og tilheyra ólíkum trúarbrögðum. Í töflu eitt er gert grein 

fyrir uppruna viðmælenda og til hvaða trúfélagi þeir tilheyra(sjá töflu 1).  

Tafla 1. Þátttakendur 

Nafn Uppruni Trúfélag 

Ása Íslensk Þjóðkirkjan 

Dísa Fædd í heimalandi 

foreldra sinna en hefur 

verið allan grunnskóla 

hér á landi.  

Íslam 

Magga Fædd hér á landi en 

foreldrar af erlendum 

uppruna.  

Íslam 

María Íslensk og hefur búið á 

höfuðborgarsvæðinu 

nær alla sína ævi. 

Þjóðkirkjan 

Hera Er af erlendum 

uppruna en búið hér í 

skamman tíma.  

Kaþólska kirkjan  

Björg Íslensk Þjóðkirkjan 

Ísak  Er af erlendum 

uppruna en búið hér á 

landi um nokkurt skeið.  

Kaþólska kirkjan 

Ari Íslenskur Þjóðkirkjan 

Páll  Íslenskur Þjóðkirkjan 

Valur Íslenskur Þjóðkirkjan 

 

3.3.2 Unga fólkið í rannsókninni 

Hér verður stutt kynning á unga fólkinu þar sem nánar er skýrt frá 

fjölskylduhögum og ýmsum persónulegum högum hvers og eins til að varpa 

ljósi á þá einstaklinga sem skapa niðurstöðurnar. 

 

Ása er næstelst fimm systkina og hefur alist upp hjá báðum foreldrum. 

Fjölskyldan er af innlendum uppruna og tilheyrir þjóðkirkjunni og búsett 

utan þéttbýlis. Fjölskyldan stendur mjög þétt saman því amma og afi Ásu 

búa á sömu jörð og á milli er mikill samgangur og náin tengsl. Fjölskylda Ásu 

er ekki með búskap en er með hesta sem Ása hefur sinnt vel og er eitt af 

hennar helstu áhugamálum. Ása er að ljúka framhaldsskólanámi og 

hugurinn stefnir til þess að læra eitthvað sem tengist skepnum og er það 

ósk hennar að svo verði.  

 

Dísa er elst þriggja systkina og hefur alist upp með báðum foreldrum. 

Hún er af erlendum uppruna og er íslamstrúar. Hún kom til landsins mjög 

ung og ástæða þess að foreldrar hennar fluttu var vegna stríðsástands í 

heimalandinu. Mikil tengsl eru þó við heimalandið og fara þau reglulega til 

að hitta vini og ættingja. Foreldrar Dísu hafa einnig sent peninga reglulega 

til fjölskyldunnar úti því þar er mjög mikið atvinnuleysi og þegar mikil 

veikindi verða er þörfin enn meiri. Dísa er því vön því að þurfa að leggja sitt 

af mörkum en vill þó halda í það að geta sinnt sínum áhugamálum. 

 

Magga á einn bróður og hefur alist upp hjá báðum foreldrum. Hún er af 

erlendum uppruna og er íslamstrúar. Foreldrar hennar kom til landsins 

vegna stríðsátaka en  Magga er fædd hér á landi og hefur mikil tengsl við 

heimalandið. Reglulega fer hún eða öll fjölskyldan til að hitta fjölskyldu og 

vini í heimalandinu. Magga upplifir að hún eigi meiri tengsl við heimalandið 

en Ísland þrátt fyrir að hafa fæðst og alltaf búið á Íslandi. Fjölskyldan hefur 

komið sér vel fyrir og foreldrarnir lagt metnað í að aðlagast samfélaginu 

sem best en jafnframt að halda vel í upprunann. Magga er að ljúka 

framhaldsskólanámi og stefnir í háskólanám en hennar draumur er að búa í 

heimalandinu því ekkert annað kæmi til greina.  

 

María er elst af stórum hálfsystkinahóp og ólst upp hjá móður og 

stjúpföður. Hún er af innlendum uppruna og tilheyrir þjóðkirkjunni. Þegar 

hún var að alast upp var hún í litlum tengslum við föðurfjölskylduna en í 

seinni tíð hefur hún gott samband við föður sinn og fjölskyldu. María er alin 

upp á höfuðborgarsvæðinu. Hún er í góðu sambandi við stjúpföður en átti í 

samskiptaerfiðleikum við móður á ákveðnu tímabili. María á kærasta og 

hafa þau búið saman um skeið en er ekki alveg örugg með hvað hún ætlar 

sér í framtíðinni hvað varðar framtíðarstarf.  

 

Hera er önnur tveggja systra og ólst upp hjá báðum foreldrum. Hera er af 

erlendum uppruna og er kaþólskrar trúar og er hér á landi til að afla tekna 

og læra. Mjög erfitt efnahagsástand hefur verið til margra ára í 

heimalandinu sem leitt hefur til þess að foreldrar hennar hafa þurft að 

stunda vinnu í öðru landi því heimabærinn liggur við landamæri. Þetta 

umrót hefur leitt til þess að hjónaband foreldra hennar er í upplausn og eru 

þau núna skilin að skiptum en í sama húsnæði því önnur leið er ekki fær. 

Heru finnst gott að geta verið á Íslandi til að komast frá aðstæðum sem eru 

á margan hátt erfiðar. 

 

Björg er elst og á tvö hálfsystkini og hefur alist upp hjá móður og 

stjúpföður. Hún er af innlendum uppruna og tilheyrir þjóðkirkjunni. Í 

gegnum tíðina hefur Björg verið í litlum tengslum við blóðföður sinn og 

þekkir lítið til þeirrar fjölskyldu. Fyrst í uppvextinum var hún ein með móður 

sinni og var þá mikið hjá móðurömmu en eftir að móðir hennar tók saman 

við stjúpföður er hún í góðu sambandi við hans fólk. Björg heimsækir fólkið 

sitt mikið en hefur líka gaman af að sjá heiminn og er ekki viss um hvað hún 

muni taka sér fyrir hendur.  

 

Ísak á eina eldri systur og ólst upp hjá móður sinni. Hann er af erlendum 

uppruna og hefur búið á Íslandi um nokkurt skeið og er kaþólskrar trúar. 

Ísak kom hingað til lands vegna erfiðs efnahagsástands í heimalandinu. 

Foreldrar hans skildu þegar hann var lítill og má segja að það hafi verið 

afleiðing ástandsins heima. Faðir hans fór að stunda vinnu í öðru landi sem 

leiddi til að upp úr hjónabandi foreldra hans flosnaði. Hann hefur þó alltaf 

verið í mjög góðu sambandi við föðurfólkið sem hefur reynst móður hans 

vel. Ísak hefur því þrátt fyrir ungan aldur þurft að vera nokkurs konar 

húsbóndi á sínu heimili en þó fengið tækifæri á að menntast bæði á Íslandi 

og í heimalandinu.  

 

Ari er elstur af þremur systkinum og ólst upp hjá báðum foreldrum 

sínum. Hann er af innlendum uppruna og tilheyrir þjóðkirkjunni. Ari er í 

mjög nánum tengslum við fjölskylduna og þá sérstaklega föðurafa sinn. 

Tengsl við sjósókn er afar sterk í fjölskyldunni og ýmsir fjölskyldumeðlimir 

upplifað að þurfa að berjast við náttúruöflin. Ari hefur ekki farið varhluta af 

því og varð fyrir þeirri lífsreynslu að horfa á eftir félaga sínum. Aðrir 

viðmælendur hafa ekki upplifað sambærilega lífsreynslu sem gerir Ara á 

margan hátt sérstakan viðmælenda. 

 

Páll er yngstur af fimm systkinum og ólst upp hjá báðum foreldrum og 

jafnframt yngsti viðmælandinn. Hann er af innlendum uppruna og tilheyrir 

þjóðkirkjunni. Faðir Páls er sjómaður en fjölskyldan heldur mjög vel hópinn 

og á opin samskipti. Páll finnur ekki mikil tengsl við sjómennskuna utan þess 

að faðir hans er mikið fjarverandi. Hann langar að gera margt, læra margt 

og stefnir á að skoða heiminn.  

 

Valur er yngstur og á tvo hálfbræður en hann hefur alist upp hjá 

foreldrum sínum. Hann er af innlendum uppruna og tilheyrir þjóðkirkjunni. 

Góð tengsl eru milli fólks innan föðurfjölskyldu Vals en í móðurfjölskyldunni 

er fjölskyldan nokkuð sundruð. Nokkrir erfiðleikar hafa einnig verið innan 

fjölskyldunnar því móðir Vals hefur átt við andlega erfiðleika að stríða. Á 

margan hátt hefur þetta orðið til þess að Valur á erfitt með að tjá sig um 

tilfinningarleg mál. 

3.4 Framkvæmd 

Rannsóknin byggir á viðtölum sem tekin voru við þátttakendur. Gögnum var 

safnað saman í apríl og maí 2013 þegar viðtöl voru tekin við tólf einstaklinga 

á aldrinum 18–24 ára. Notast var við hálfopin viðtöl (e. semi-structured) en 

með þeirri aðferð leitast rannsakandinn við að fá sem gleggsta mynd af 

reynslu viðmælandans (Kvale, 1996). Eitt einkenni slíkra viðtala er að lagt er 

upp með eina opna spurningu og síðan verða til fleiri spurningar jafnóðum 

og svör koma fram (Helga Jónsdóttir, 2003). Því geta viðtöl í sömu rannsókn 

verið mjög ólík innbyrðis þar sem einstaklingar eru ólíkir og misjöfn tengsl 

myndast milli viðmælenda og rannsakenda. 

Þegar valið er að nota eigindlega rannsóknaraðferð geta vissulega verið 

annmarkar þar á og má helst nefna að fólk setur spurningarmerki við 

trúverðugleika rannsóknarinnar. Þá er helst horft á smæð úrtaksins og mat 

rannsakandans getur verið misjafnt eftir viðmælendum og hvernig hann 

tengist þeim (Sigurlína Davíðsdóttir, 2003). Það er jafnvel talið skekkja 

niðurstöður þegar miðað er til dæmis við megindlegar aðferðir. Styrkleiki 

þessarar aðferðar er þó að hægt er að hafa sveigjanlegt rannsóknarsnið og 

laga nálgunina að einstaklingunum, þó svo þeir fái í grunninn sömu 

spurningar. 

3.5 Gagnagreining 

Gagnagreining fór fram samhliða og eftir að gagnaöflun lauk. Gögnin voru 

greind með lyklun (e. coding) sem felst í því að brjóta niður gögnin og nota 

þau til að skrá niðurstöður (Bogdan og Biklen, 1998). Í lyklun er reynt að 

finna rauðan þráð og sameiginlegar niðurstöður sem fást úr viðtölunum. 

Leitast var eftir því að finna lykilhugtök og endurtekningar sem komu fram í 

viðtölum (Flick, 2006). Flokkarnir voru því ekki ákveðnir fyrirfram heldur 

urðu þeir til í gagnaöfluninni. Reynt er að finna hvað er líkt og hvað er ólíkt 

með svörum viðmælanda, sem fellur undir þann hluta grundaðrar 

kenningar (e. grounded theory) sem tilheyrir „live world“ greiningu sem 

einkennist af því að rannsakandinn er stöðugt að bera saman svör 

viðmælenda og finna hvað er líkt og ólíkt í svörum þeirra (Schwandt, 2001).  

Í allri gagnagreiningunni hafði ég það að leiðarljósi að bera virðingu fyrir 

einstaklingnum. Ég þurfti einnig að hafa í huga að mín reynsla og lífsviðhorf 

verða óhjákvæmilega að einhverju leyti hluti af niðurstöðunni. Félagslegar 

mótunarkenningar gera ráð fyrir að skoðun rannsakandans sé ekki fjarri og 

því sé það á ábyrgð hans að niðurstöðurnar séu settar fram á sem 

trúverðugastan hátt; reynsla rannsakandans leiði til og búi yfir sennileika (e. 

verisimilitude) sem geri rannsóknina trúverðuga (Schwandt, 2001). 

Viðtölin voru tekin upp á stafrænt upptökutæki og afrituð á tölvu; skrifað 

var frá orði til orðs með athugasemdum. Eftir að skráningu lauk voru 

viðtölin skoðuð og reynt að finna rauðan þráð, sameiginlega þætti og atriði 

sem veita hverjum og einum viðmælanda sérstöðu. Niðurstöður viðtalanna 

eru jafnframt ræddar í ljósi fræðilegrar umgjarðar rannsóknarinnar og fyrri 

rannsókna á sambærilegu viðfangsefni. 

3.6 Siðferðileg atriði 

Þegar lagt er í rannsóknarleiðangur sem þennan er ákaflega mikilvægt að 

vanda vel til verka. Markmiðið er að fá að skyggnast inn í hugarheim 

viðmælenda og þá um leið verða þeir að geta treyst því að um fullan trúnað 

sé að ræða. Ég tók sérstaklega fram áður en viðtalið hófst að niðurstöður 

yrðu meðhöndlaðar í fullum trúnaði og samkvæmt þeim upplýsingum sem 

þátttakendur fengu í upphafi (sjá viðauka A). Allir viðmælendur skrifuðu 

undir yfirlýsingu nema í einu tilfelli þar sem viðmælandi var ekki lögráða, en 

í því tilfelli var fengin undirskrift foreldris.  

Mikilvægt er að halda nafnleynd svo ekki sé hægt að rekja  niðurstöður 

viðtalanna af virðingu við viðmælendur því um er að ræða viðkvæmt 

viðfangsefni. Þrátt fyrir að sum viðtölin færu fram á öðrum tungumálum en 

íslensku verða samt sem áður allar niðurstöður skráðar á íslensku, hvort 

sem um er að ræða beina ræðu eða almenna niðurstöðu. Viðtölin fóru fram 

á hlutlausum stað með samþykki viðmælenda og var hvert viðtal að 

meðaltali 25 mínútur.  

3.7 Samantekt 

Í þessum kafla var gerð grein fyrir markmiðum rannsóknarinnar sem er að 

skoða hvert ungt fólk leitar í erfiðum eða óyfirstíganlegum aðstæðum. 

Fjallað var um framkvæmd rannsóknarinnar, gagnaöflun og greiningu sem 

og hvernig úrvinnslan fór fram. Þá var greint frá bakgrunni þátttakenda í 

rannsókninni og trúnað við þá.  

4 Niðurstöður rannsóknar 

Í þessum kafla verður greint frá niðurstöðum úr einstaklingsviðtölum við 

þátttakendurna tíu. Tilgangur rannsóknarinnar var að fá innsýn í hugarheim 

viðmælenda, sem er eitt af einkennum eigindlegra rannsókna og því er ekki 

hægt að yfirfæra niðurstöður á aðra hópa eða einstaklinga  (Bogdan og 

Biklen, 1992). Rannsóknarspurningin snérist um hvert ungt fólk leitar þegar 

það telur sig ekki hafa stjórn á aðstæðum sem það upplifir erfiðar eða 

óyfirstíganlegar. Til að ígrunda hana enn betur spurði ég mig: „ Hvað hefur 

áhrif á hvert ungt fólk leitar í erfiðum aðstæðum og að hvaða marki hefur 

menningarlegur og trúarlegur bakgrunnur áhrif á það hvert það leitar í 

erfiðleikum?“ Í úrvinnslunni voru þessar spurningar hafðar að leiðarljósi og 

leitast við að fá svör við þeim eftir fremsta megni.  

Notast er við beinar tilvitnanir til að varpa skýrara ljósi á greiningu 

niðurstaðna. Yfirheiti undirkaflanna eru í takt við niðurstöður gagnaöflunar. 

Í upphafi er greint frá hvað unga fólkið upplifir sem erfiðar og 

óyfirstíganlegar aðstæður. Í framhaldi er fjallað um þá aðila sem það leitar 

til í erfiðum aðstæðum og í lokin hvort trúarbrögð eða menningarlegur 

bakgrunnur hafi áhrif á hvert það leitar.  

4.1 Erfiðar aðstæður 

Misjafnt var hvað hver og einn einstaklingur túlkar sem erfiðar aðstæður. 

Sama atvik gat einum sýnst ögrandi verkefni meðan aðrir upplifa það 

óyfirstíganlega hindrun. Einnig var það einstaklingsbundið hvaða aðstæður 

hver og einn sá sem óyfirstíganlegar. Viðmælendur mínir hafa ólíkan 

bakgrunn og búa við margvíslegar aðstæður. Þar af leiðandi er lífsreynsla 

þessara einstaklinga jafn misjöfn og þeir eru margir. Flestir voru þeirrar 

skoðunar að hafa aldrei lent í neinu átakanlegu en áttu tiltölulega auðvelt 

með að gera sér í hugarlund hvað það væri sem væri það erfiðasta sem fyrir 

þá gæti komið. 

Eins og fram kom í bakgrunnsupplýsingum hafði einn viðmælandinn, Ari, 

lenti í lífsháska ásamt félögum sem leiddi til fráfalls eins aðila. Að hans mati 

hefur hann haft tækifæri til að vinna sig vel frá atvikinu með aðstoð 

fjölskyldu. Fyrir hann skipti mestu máli að fjölskyldan stóð sem klettur á 

bakvið hann og hópurinn, sem átti þessa sameiginlegu reynslu, stóð saman 

sem einn maður og studdi hver annan. Ari nefndi að gegnum þessa 

lífsreynslu hefði hann lært auðmýkt gagnvart náttúrunni og sú afstaða hafi 

hjálpað honum að jafna sig eftir áfallið eins og hann sagði:  

Það verða kannski þeir sem ekki eru auðmjúkir sem frekar 

brotna þegar upp er staðið. Við vorum nokkrir sem lentum í 

þessu og því hef ég aðeins pælt í persónum. Sumir voru voða 

harðir til að byrja með og enginn tók þetta út á sama hátt. 

Sumir tóku þetta út strax meðan aðrir voru „cool“  fyrstu 

vikurnar en áttu svo erfitt með svefn síðar.  

Björg varð fyrir umferðaróhappi og sagði það hafa verið nokkuð erfiðar 

aðstæður og ákveðið áfall? Það sem kom á móti var að engin slasaðist 

alvarlega og ekki var um dauðsfall að ræða. Sú staðreynd hafi leitt til þess 

að hún og þeir sem voru í bifreiðinni urðu svo fegnir að ekki fór verr, að 

ónýtur bíll skipti litlu fyrst allir sluppu heilir á húfi.  

Skilnaður foreldra Ísaks var honum og systur hans erfiður. En í kringum 

skilnaðinn töluðu systkinin mikið saman og væru mjög náin. Enn í dag 

kemur það honum í uppnám ef fólk er að rífast í kringum hann og hann 

finnur að hann geti ekki hjálpað. Um 10 ára aldur varð móðir hans mjög veik 

og var við dauðans dyr. Á sama tíma hafi pabbi hans verið byrjaður að starfa 

erlendis svo foreldrar hans (amma og afi Ísaks) tóku það að sér að styrkja 

systkinin, útskýra fyrir þeim hvað var að gerast og hvað gæti gerst. Þessar 

aðstæður hafa leitt til að þrátt fyrir skilnað foreldranna halda amma hans og 

afi nánum tengslum við móður hans, líkt og hún sé ennþá tengdadóttir 

þeirra. Valur nefndi einnig að veikindi móður og föður hafi gert það að 

verkum að hann sé oft óöruggur um foreldra sína. Hera sagði einnig að 

skilnaður foreldra hennar hafi reynst mjög erfiður sem og aðdragandinn að 

honum. Líka þessar sérstöku aðstæður að þau búi saman en ekki sem hjón, 

aðstæður geri það að verkum að þau eigi ekki möguleika á öðru til að getað 

séð fyrir sér.  

Á þeim tíma sem ég tók viðtalið við Dísu voru erfiðleikar hjá 

fjölskyldunni. Amma hennar sem er búsett erlendis var búin að vera 

alvarlega veik og sökum þess þurfti pabbi hennar að fara til heimalandsins. 

Mamma hennar vann ein fyrir heimilinu og Dísa þurfti að vinna með 

skólanum því fjölskyldan úti hefur ekki vinnu og þurfa þau að senda þeim 

peninga: 

Þetta er búið að vera mjög erfitt. Mamma mömmu er líka veik 

og þá þurfum við að senda út pening fyrir lyfjum, því sú 

fjölskylda er líka atvinnulaus að hluta. Það er mikið treyst á 

okkur að við reddum okkur. Við reynum að redda þessu.  

Fyrir Dísu voru þessar aðstæður nokkuð yfirþyrmandi og mikil pressa 

væri að standa sig vel gagnvart öllum.  

Magga sagðist ekki hafa lent í neinni lífsreynslu sem er voðaleg, að 

hennar mati, og þær aðstæður sem foreldrar hennar hafa lýst frá 

stríðsárum væru svo hræðilegar að hún hefði af þeim sökum jafnvel önnur 

viðmið. Fyrir stuttu varð hún fyrir höfnun vinkvennahóps sem snéri við 

henni baki. Þá varð hún orðið svolítið „lost“. Hún hafði ekki haft neinn til að 

tala við og snéri sér til mömmu sinnar sem var mjög hjálpleg og í dag hafi 

henni aldrei liðið betur. Eins og hún sagði, að vera skilin ein eftir í litlu 

samfélagi er ein sú erfiðasta lífsreynsla til þessa sem hún hefur orðið fyrir. 

Aðrir töldu sig ekki hafa lent í neinu stórfenglegu sem valdið hefði þeim 

miklu hugarangri. Aftur á móti þegar kom að því að spyrja viðmælendur 

hvað í raun gæti orðið það versta sem gæti hent þau í lífinu, voru svörin 

margvísleg. Jafnframt var það einstaklingsbundið hvaða leiðir til hjálpar 

voru þeim efst í huga við þær aðstæður.  

Í hugum flestra yrðu stærstu áföllin tengd fölskyldunni á einhvern hátt. 

Einnig komu fram atriði sem snertu þau persónulega og þá eitthvað sem 

tengdist niðurlægingu eða líkamlegri skerðingu.  

Tveir viðmælendur mínir nefndu að það hræðilegasta sem gæti hent þau 

væri skilnaður foreldra. Ari nefndi að þrátt fyrir að hafa upplifað 

lífshættulegar aðstæður hafi hann alltaf óttast mest skilnað foreldra sinna 

allt frá því að hann var lítill, en viti í raun ekki ástæðuna fyrir því 

 Ása var aftur á móti alveg viss af hverju hún óttast skilnað foreldra sinna: 

Hef ekki lent í neinu, en það væri skilnaður foreldra minna sem 

leiddi til að fjölskyldan gæti splundrast. Það væri eitthvað sem 

ég gæti ekki leyst því þá gæti ekki leitað til foreldra minna.  

Ása skynjaði að við þessar aðstæður myndi hún hiklaust leita á netið til 

að fá hjálp. Ari var ekki viss en taldi að hann ætti erfitt með að leita 

aðstoðar utan fjölskyldunnar.  

Þeir aðilar sem höfðu upplifað skilnað, eins og þau Ísak og Hera, töldu að 

fráfall foreldranna væri það hræðilegasta sem gæti gerst. Ísak sagðist þó 

ekkert vera að hugsa um dauðann í daglegu lífi. 

 Dísa sagði að ef foreldrar hennar myndu deyja yrði það mjög erfitt fyrir 

hana og þá myndi hún fara á netið eða fara til læknis.  

Maríu kom fyrst í hug að erfiðast yrði, ef henni yrði nauðgað. Björg sagði 

einnig að nauðgun væri það versta. Báðar töldu þann atburð niðurlægjandi 

og erfitt að segja öðrum frá. Björg velti þessu mikið fyrir sér, hvað væri það 

versta sem gæti hent hana, og svaraði eftir mikla umhugsun: 

Það er svo margt. Það væri kannski ef mér yrði nauðgað eða ef 

ég myndi lamast. Eða ég myndi lenda í einhverju sem  leiddi til 

þess að ég myndi ekki hafa það sem ég hafði fyrir. Ég er ekki 

viss um hvort sé neitt betra að lamast eða deyja. Mér þætti 

það mjög erfitt að verða fyrir því að geta ekki gert það sem ég 

gat áður. Ég myndi einnig taka það meira inn á mig ef aðrir 

lentu í einhverju, til dæmis langvarandi veikindi líkt og andleg 

veikindi. En ég held að það erfiðasta sem gæti gerst væri ef litla 

systir mín lenti í einhverju og ég held það yrði erfiðara en ef ég 

sjálf lenti í einhverju.  

Valur var einnig á því að dauðsfall eða skilnaður væri eitt það erfiðasta 

sem hann gæti hent. Hann vissi ekki hvert hann myndi leita, en eflaust 

leitaði hann til bróður síns eða annarra ættingja í föðurætt því móðurættin 

væri öll erlendis.  

Páll taldi að andleg misnotkun eða óviðeigandi hegðun einhvers 

fullorðins væru aðstæður sem myndu valda honum miklu hugarangri.  

Við slíkar aðstæður myndi hann tala við æðstu stjórnendur ef atburðurinn 

ætti sér stað á opinberri stofnun annars ræddi hann við móður sína. Að 

missa einhvern nákomin yrði mikið áfall sérstaklega ef um væri að ræða 

einhvern ungan að aldri því, eins og Páll sagði, er dauðinn vissulega hluti af 

lífinu. Annað kom fram hjá Páli í tengslum við óyfirstíganlegar aðstæður: 

Kannski ef ég gæti ekki haldið áfram í skóla eða ef ég lamaðist. 

Ég tel að ég gæti ekki virkað þá. Ég myndi telja að enginn myndi 

skilja það nema einstaklingur í sömu aðstæðum. 

Páll var efins um hvert hann leitaði annað en til fjölskyldunnar. 

Stoðkerfið kæmi til greina, en fyrst myndi hann kynna sér það nánar. Að 

leita til æðri máttarvalda væri síðasta úrræðið. Hann sagðist ekki vera „sá 

trúaðasti í bransanum“ og að það ætti nú eflaust við flesta Íslendinga.  

Magga, sem er mjög svo tengd móður sinni og fjölskyldu, var ekki viss 

um hvað það væri sem kæmi henni í það erfiða stöðu að hún yrði alveg 

ráðalaus. Hún átti mjög erfitt með að átta sig á hvað myndi valda því að 

fjölskyldan kæmi henni ekki til hjálpar. Hún hafði lent í ýmsu, svo sem 

slagsmálum og fleiru og vissulega þurft að segja frá því. Í þeim tilfellum fékk 

hún stuðning og þau skilaboð að þó hún kæmi „með blóðugar hendur“ þá 

stæði fjölskyldan með henni. Við nánari umhugsun var þó eitt sem hún gæti 

ekki talað við þau, allavega ekki til að byrja með eins og hún sagði:  

Fyrst gæti ég ekki talað um það en svo gerði ég það. Eina sem 

poppar upp hjá mér væri það ef ég yrði ólétt eftir einhvern sem 

ég væri ekki með. Þau yrðu vonsvikin því það væri ekki í 

samræmi við hefðir fjölskyldunnar. Í millitíðinni myndi ég reyna 

að leysa málið sjálf en síðan tala við bróður minn.  

Allt annað væri yfirstíganlegt og engin vandi væri svo mikill að 

fjölskyldan gæti ekki ráðið fram úr málinu.  

Meðal viðmælenda minna voru ólík viðhorf og mismunandi afstaða til 

þess hvað taldist erfitt og óyfirstíganlegt. Þó var hægt að para saman ýmsar 

upplifanir sem tengja má við svipaðan bakgrunn viðkomandi aðila. Í því 

sambandi má nefna að þau Ísak og Hera hafa svipaðan bakgrunn og 

lífsreynslu og þau nefndu svipaðan atburð sem erfiðan og óyfirstíganlegan. 

María og Björg áttu það sameiginlegt að vera fyrsta barn móður og þær eiga 

báðar stjúpföður. Þær sögðu báðar í fyrstu að nauðgun væri það erfiðasta 

sem þær gætu gengið í gegnum. Ekki er hægt að alhæfa neitt en þó eru hér 

vísbendingar um að finna má svipuð viðhorf hjá viðmælendum með 

svipaðan bakgrunn.  

4.2 Haldreipið  

Í upphafi hvers viðtals lagði ég fram spurningu um hvert einstaklingurinn 

leitar þegar eitthvað bjátar á erfitt með að leysa sjálfur fram úr.. 

Niðurstöðurnar voru mjög afgerandi og má segja að sama svarið hafi komið 

fram hjá öllum þó svo mismunandi ástæður hafi verið gefnar upp. 

Fjölskyldan er greinilega sá aðili sem ungt fólk leitar til við ýmsar 

aðstæður og þá ekkert endilega bara við erfiðar aðstæður. Það kemur þó 

skýrt fram að í aðstæðum sem einstaklingurinn upplifir sem erfiðar er 

fjölskyldan efst á blaði. Fjölskyldumeðlimir höfðu þó misjafnt vægi og voru 

það foreldrarnir – og þá sérstaklega móðirin – sem viðmælendur treystu 

best til að leysa úr erfiðum málum.  

 



 

40 

4.2.1 Móðir 

Sú persóna sem oftast var nefnd sem haldreipi var móðirin og þá 

sérstaklega þegar viðmælendur mínir vilja létta á hjarta sínu. Mjög 

greinilega kemur fram hjá langflestum viðmælendum að móðirin sé 

mikilvæg persóna þegar kemur að tilfinningalegum málum.  

Páll sagði meðal annars að hann leiti mikið til móður sinnar en hann hafi 

aldrei lent í neinu svakalegu. Ef vandamálið er aftur á móti ekki á hennar 

sviði leiti hann til annarra. Hann hefur mjög ákveðnar skoðanir á hlutunum: 

Ég leita mjög mikið til móður minnar […] ég lendi oft ekki í neitt 

mjög alvarlegum vandamálum. Ekki sem ég veit um. Jú, það er 

kannski eitt sem ég lendi stundum í, svona siðferðislegum 

vandamálum, til dæmis ef ég er að þjálfa og krakki er kannski 

að segja manni eitthvað um foreldra sína. Þá finnst mér gott að 

heyra hvað mamma segir og margt eitthvað svona, hvernig eigi 

að aga börnin og þá spyr ég mömmu mína því hún er, jú, 

móðir.  

Björg var sama sinnis og að móðir hennar væri henni mikil stoð og stytta. 

Ástæðan að hún leitaði frekar til móður sinnar en vinkvenna var sú að hún 

væri alltaf til staðar og hafnaði henni ekki; hún tekur hlutunum og vinnur úr 

þeim: „Hún er svona stoðin“. Til dæmis þegar Björg hætti með fyrsta 

kærastanum sínum hafði mamma hennar hjálpað henni mikið en þó ræddi 

hún mál sem tengjast samskiptum við hitt kynið meira við vinkonur sínar. Á 

staðnum ræði hún þó meira við mömmu sína því flestar vinkonurnar búi á 

öðrum stað á landinu. Björg nefndi að þegar hún bjó fjarri móður sinni hafi 

hún talað við hana þrisvar á dag alla daga; áður en hún fór í skólann, eftir 

skólatíma og áður en hún fór að sofa. Það var ekki um að villast að móðirin 

er hennar mikla stoð og stytta og á milli þeirra ríkir mikið traust.  

Magga, sem er af erlendum uppruna, tók í sama streng og í hennar tilviki 

er móðirin mjög mikilvægur hlekkur. Hún talaði sérstaklega um að hún leiti 

til móður sinnar ef hún þarf að fá lausnir. Hún sagði: 

En ef mig vantar aðstoð þá leita ég til foreldra minna. 

Sérstaklega mömmu. Bæði þetta „mamma veit best“ en líka 

það að hún veit alltaf réttu lausnirnar. Það ríkir fullkomið 

traust. 

Í huga Möggu lék engin vafi á að móðir hennar er fær um að leysa öll mál 

og berjast fyrir hana fram í rauðan dauðann. 

María og móðir hennar áttu í ákveðnum örðugleikum þegar María var að 

ganga í gegnum gelgjuskeiðið sem olli tímabundnum vanda á heimilinu. 

María sagði að samskiptaörðugleikar þeirra mæðgna hafa vissulega haft 

áhrif á hvernig þær ræðast við í dag. Hún sagði þó hafa náðst það vel að 

vinna úr þeirra málum, að hún leiti til móður sinnar með næstum öll sín 

mál. Hún tók þó fram að það fari eftir eðli málsins. Hún leitaði til dæmis 

síður til móður sinnar þegar kemur að málefnum sem þarf að taka afstöðu 

til, því henni finnist móðir hennar vera mun dómharðari og það skapi 

spennu. Á milli þeirra ríkir þó traust þótt sambandið litist ennþá af 

samskiptaerfiðleikum unglingsáranna. 

Ísak, sem er af erlendum uppruna, taldi móður sína vera mjög mikilvæga 

persónu í sínu lífi. Móðir hans hefði alltaf alið önn fyrir honum og hugsað 

um hann ein frá því hann var 10 ára gamall. Foreldrarnir skildu þegar hann 

var 16 ára en þá hafði faðir hans unnið um árabil í öðru landi vegna erfiðs 

efnahagsástands í heimalandinu. Hann sagðist treysta móður sinni meira en 

pabba. Aðskilnaðurinn hafði verið afleiðing þess að foreldrarnir slitu 

samvistum og sökum þess fannst Ísak það mjög erfitt að vera fjarri móður 

sinni sem býr ein í heimalandinu. Hann sagðist stundum eiga erfitt með að 

ræða ákveðin mál við hana. Sú umræða gæti valdið henni áhyggjum og það 

væri óþarfi því hún gæti ekkert í því gert , eins og þegar hann varð veikur. 

Það væru önnur mál sem hann ræddi við mömmu sína og það væru „svona 

kærustumál  

Hann sagðist sakna mjög móður sinnar og systur og erfitt væri að eiga 

aðeins samskipti við þær í gegnum síma og tölvu.  

Hera kemur frá sama landi og Ísak og fjölskylduaðstæður hennar eru að 

mörgu leyti svipaðar og hans. Foreldrarnir búa saman en eru skilin og fara 

langa leið til að sækja atvinnu, meira að segja til annars lands. 

Efnahagsástand heimalandsins hefur gert það að verkum að ákveðin 

upplausn hefur orðið innan fjölskyldunnar. Hún sagðist því ekki leita mikið 

til foreldra sinna en þó leiti hún til móður sinnar við ákveðnar aðstæður eins 

og hún sagði:  

Við mömmu tala ég ef að ég þarf að ná góðum árangri og vera 

einbeitt, þá fer ég í gegnum málin og þá líður mér betur.  

Hún sagði að um þessar mundir væri móðir hennar í ákveðnum 

erfiðleikum og mikið í burtu vegna vinnu. 

Valur sagðist eiga mjög gott samband við móður sína og finnist gott að 

tala við hana þegar honum líði eitthvað illa; á milli þeirra ríki traust og 

honum þyki mjög vænt um móður sína. Allir aðrir viðmælendur mínir 

nefndu að móðirin væri mikilvægur hlekkur og sá mikilvægasti þegar kemur 

að því að leita aðstoðar í erfiðum málum. 

4.2.2 Faðir 

Líkt og móðirin er faðirinn mikilvægur aðili sem fyrsta hjálp. Honum eru þó 

falin önnur atriði og síður rætt við hann um tilfinningaleg mál heldur er 

honum falið að leysa ákveðin verkefni. Hann virðist einnig oftar vera sá aðili 

sem er meira fjarverandi og því síður aðgengilegur til að leita til.   

Björg sagði að hennar reynsla sé að pabbi hennar taki öðruvísi á málum 

og sé líklegri en aðrir að taka á málum af yfirvegun. Til dæmis þegar hún 

komi heim í andlegu uppnámi sé best að leita til hans því hann taki því sem 

að höndum ber svo málin leysast vel og farsællega. Björg á tvo feður en 

hefur ekki mikil tengsl við blóðföður sinn en fósturfaðir hennar er mikilvæg 

persóna og leitaði hún til hans ef eitthvað bjátar á. Það var engin vafi að 

hann var fyrsta persónan sem kom í hugann þegar hún varð fyrir þeirri 

erfiðu reynslu að velta bíl á þjóðvegi eitt, fjarri þéttbýli. Hún sagði: 

Við rúlluðum marga hringi og var mikið sjokk. Það kom svona 

„panik“ ástand og við bara töluðum saman um að við bara 

myndum redda þessu. Ég bara hringdi í pabba og hann og fleiri 

bara komu og við bara hugsuðum, við reddum þessu þetta er 

bara bíll.  

Greinilegt var að viðbrögð föðurins urðu til að styrkja tengsl Bjargar og 

hans enn frekar og hún nefndi einnig í viðtalinu að hvernig hann talar til 

hennar sé svo þægilegt og þegar hún biðji hann um aðstoð segi hann oft að 

þau skuli kíkja á málin, í stað þess að hann geri það bara. Þá fái hún smá 

ábyrgð.  María sagði einnig að gott væri að leita til stjúpföður síns því hann 

sé miklu þægilegri: „Ég leita til hans þegar ég er að fara að gera eitthvað, 

hann er aldrei dómharður.“ 

Í dag hefur María ágætis tengsl við blóðföður en á ekki við hann neitt 

trúnaðarsamband. María hefur glímt við kvíðaröskun og þegar það hefur 

komið uppá sagðist hún leita til stjúpföður, jafnt sem móður, þó svo það sé 

á tilfinningalega sviðinu, því hún hefur upplifað að hún geti treyst honum í 

einu og öllu.  

Páll taldi einnig pabba sinn vera hluti af „trúnaðarteyminu“ og hann 

myndi eflaust ræða við hann meira, en hann sé bara svo oft ekki heima því 

hann sé sjómaður og því liggi beinast við að tala við móður hans. Sama 

sinnis var Ísak, en eins og fram hefur komið hefur faðir hans búið lengi fjarri 

heimahögum sem hefur gert það að verkum að hann hefur ekki haft gott 

aðgengi að föður sínum þó þeir séu í ágætis sambandi. Valur sagðist oft á 

tíðum eiga erfitt með að ræða við föður sinn en það skapist jafnvel af því 

hvað þeir eru líkir. Aðrir viðmælendur töldu föður sinn vera einn af þeim 

mikilvægustu þegar kemur að þeim aðilum sem hægt er að leggja traust á 

við erfiðar aðstæður.  

4.2.3  Vinir, vandamenn og bandamenn 

Ljóst er að vinir og vandamenn komu einnig við sögu þegar ungmenni leita 

sér huggunar. Vinir og vandamenn eru þeir aðilar sem tilheyra fjölskyldunni 

og vinahópnum. Greinilega kom í ljós að vinirnir eru ekki efstir á blaði en til 

þeirra er leitað í einstaka málum.  

Dísa, Ása og Ari tilgreindu ekki sérstaklega að annað foreldrið sem fyrsta 

kost, heldur nefndu þau fjölskylduna sem heild. Ari nefndi sérstaklega að 

hann ræði mikið við afa sinn ef hann lendir í erfiðleikum. Það væri margt 

sem tengdi þá saman og báðir hafa upplifað lífsháska sem hafði mikil áhrif á 

þá og hvernig þeir bregðast við áföllum, eins og hann sagði:  

Ég hef alltaf vitað að ég myndi lenda í einhverju svona. Ég hef 

því oft spurt afa mikið út í það og hvað hann hefði gert eftir á 

og það hefur hjálpað mér, til að fá að vita hvað allavega honum 

hefði fundist best að gera og gera öðruvísi eftir á. Ég held að 

það hafi hjálpað mér. 

Það má því skilja að sameiginleg kynni af öflum náttúrunnar hafa styrkt 

vináttu og traust Ara við afa sinn. Aftur á móti ræðir hann aldrei við vini sína 

ef hann lendir í erfiðleikum. Sama sagði Valur, sem sér vinina meira sem 

félaga á góðri stundu en aðstoð þegar honum líður illa.  

Hera sagðist tala að mestu um samskipti við hitt kynið við vini sína. Hún 

hafði þó nokkuð meiri samskipti við vini sína en aðrir viðmælendur vegna 

fjölskylduaðstæðna. Innan hennar vinahóps eru margir sem búa við 

svipaðar aðstæður og mikil fjarvera foreldra gerir það að verkum að við 

erfiðar aðstæður eigi þau erfitt með að leita til móður eða föður. Vinirnir 

eru því hennar stoð þegar hún er stödd í heimalandinu, en eins og hún sagði 

þá hafa þeir svipaðar aðstæður og aðferðir til að létta sér lífið, sem er meðal 

annars að sækja kirkju. 

Björg sagði að þegar eitthvað mjög erfitt komi uppá standi fjölskyldan 

saman, líkt og þegar amma hennar dó þá var það ekkert endilega hún sem 

var að leita eftir aðstoð heldur stóðu allir saman. Ása sagði einnig að þegar 

hún er að ganga í gegnum eitthvað erfitt fari hún gjarnan eitthvað út með 

vinum sínum til að létta sér upp.  

Páll sagðist leita allra mest til móður sinnar en ef málefnið væri ekki á 

hennar sviði leitaði hann til vina sinna. Páll tók skýrt fram að fjölskyldan er 

samheldin og því þyrfti hann ekki að leita mikið út fyrir fjölskylduna. Hann 

minntist þó á að ef foreldrarnir væru ekki til staðar hafa kennarar oft á 

tíðum reynst vel. Í sama streng tók Ísak en hann sagðist oft hafa rætt við 

kennara sem hann treysti ef hann þyrfti aðstoð.  

Dísa og Magga koma frá sama landi og sögðust báðar hafa góð tengsl við 

alla fjölskylduna. Dísa sagðist þó hafa hlutina mest fyrir sig og finnst erfitt að 

tala um vandamál sín við aðra eins og hún sagði: „Ég reyni að hugsa út frá 

öllum sjónarhornum og finna lausn á vandamálinu.“ 

Magga sagðist eiga marga vini en þó mun fleiri í upprunalandinu, þó hún 

sé hvorki fædd þar né uppalin. Hún sagði tengslin vera sterkari og þar líti 

hún frekar á vini sína sem fjölskyldu. Hún sagðist frekar hlusta á vini sína þar 

því þeir hlusti líka á foreldra sína. Í upprunalandinu þarf ungt fólk á hennar 

aldri, um tvítugt, að fylgja reglum foreldranna, virða útivistareglur og eru 

ekkert á leiðinni að flytja að heiman. Þar getur hún leitað til vina og þarf 

ekki að vera með öll svörin sjálf. Á Íslandi leita vinkonurnar til hennar til að 

leysa málin og sagðist Magga vera eins og mamman í hópnum. 

Ísak tók fram mjög afdráttarlaust að hann leiti hvað mest til systur sinnar 

ef það er eitthvað sem snerti hann, ef honum líði illa eða er veikur því, eins 

og áður hefur komið fram vill hann ekki valda móður sinni áhyggjum. 

Honum líður oft mjög illa yfir því að vera svo fjarri móður sinni og systur.  

Í heildina voru viðmælendur mínir þeirrar skoðunar að fjölskyldan væri 
sá aðili sem þeir leituðu helst til. Aftur á móti voru þeir ekki í vafa að vinir 
þeirra leituðu síður til foreldra en vina. Um það voru allir á eitt sáttir utan 
eins viðmælenda.  

4.3 Stuðningskerfið 

Stuðningskerfið er nokkuð sem hefur eflst nú í seinni tíð. Þegar talað er um 

stuðningskerfi er átt við sérfræðiþjónustu, svo sem sálfræðinga, lækna og 

félagsráðgjafa. Í bæjarfélaginu sem rannsóknin fór fram er stuðningskerfið 

þannig uppbyggt að sérfræðingar koma reglulega til staðarins en eru ekki 

við að staðaldri utan félagsráðgjafa og heimilislækna. Stuðningskerfið er 

greinilega ekki sá aðili sem viðmælendur mínir töldu upp sem fyrstu hjálp. Í 

þeirra huga væri nærumhverfið þess eðlis að það stæði algerlega undir því 

að geta stutt við bakið á þeim ef þörf krefur.  

Einn viðmælandinn, Ari, var viðstaddur fráfalls félaga síns og var ekki 

langt um liðið frá þeim atburði þegar viðtalið fór fram Í ljósi þess var Ari 

inntur eftir hvort hann myndi leita til sálfræðings ef eitthvað bakslag kæmi í 

sorgarferlið. Ari sagði að fyrst eftir áfallið hafi hópurinn verið kallaður 

saman og veitt áfallhjálp undir handleiðslu sálfræðings. Fyrir atburðinn 

hafði hann ekki mikla trú á utanaðkomandi aðstoð og sú skoðun hafi styrkts 

því eina sem sálfræðingurinn hafði fram að færa var að lesa upp úr 

einhverjum pésa. Honum fannst betra að tala við fólkið sem hann á að: 

Fólkið mitt veit hvað það á að segja þó svo sálfræðingar og 

svona séu búnir að læra en þetta er miklu persónulegra og ég 

trúi að það hjálpi meira. [...] Mér fannst betra að tala við fólkið 

sem ég á að. 

Ekki voru allir sem höfnuðu þeim möguleika að leita til sérfræðiþjónustu 

við vissar ástæður. Dísa og Ása nefndu það sem möguleika að tala við 

sálfræðing eða lækni, en þó voru fleiri sem gátu hugsað sér að leita á netið 

og þá á „google“ til að finna lausn sinna mála.  

María var eini viðmælandi sem sagði að aðkoma stoðkerfisins hefði 

hjálpað til við leysa úr hennar persónulegu erfiðleikum. Líkt og fram kom í 

bakgrunnsupplýsingum er María alin upp á höfuðborgarsvæðinu og því var 

leitað í stoðkerfi þess bæjarfélags á sínum tíma. María sagði að unglingsárin 

hafi verið erfið. Um var að ræða mjög erfið samskipti við móður en María 

tók fram að hún hafi ekki síður en móðir hennar verið með erfiða hegðun. Á 

þessum tíma átti móðir hennar við veikindi að stríða en til að finna lausn 

sótti fjölskyldan aðstoðar til félagsþjónustu á höfuðborgarsvæðinu. María 

sagði að stuðningskerfið hafi reynst henni vel og hún leiti til félagsráðgjafa 

ef eitthvað bjátar á. Eins og hún lýsti mjög vel: „Ég sé ekki fyrir mér að 

fjölskyldan hefði komist í gegnum þessa erfiðleika án aðstoðar frá 

stuðningskerfinu. Það hefði bara ekki gengið.“ Stuðningskerfið kom því með 

mjög sterkt inngrip í erfiðleika hennar fjölskyldu og hefur síðan fylgt eftir 

málinu þó svo það sé þegar leyst að mestu leyti. Í huga Maríu er því ákveðin 

lausn fólgin í því að geta sótt sérfræðiþjónustu þegar eitthvað bjátar á.  

4.4 Trúin 

Erfitt er að tala við ungt fólk með ólíkan bakgrunn án þess að spyrjast fyrir 

um afstöðu til trúarinnar. Sérstaklega þegar fjallað er um erfiðleika sem 

geta mætt manni á lífsleiðinni. Vissulega voru svör ungmennanna ólík og 

trúin stóð sumum nær en örðum. Viðmælendur mínir áttu það sameiginlegt 

að trúin var hluti af uppeldinu, þó ólíkt sé hve stór hluti hún er af daglegu lífi 

í dag. Má segja að viðmælendur mínir skiptist í þrjá hópa. Einn hópurinn 

þekkir sína barnatrú og hefur fengið nokkurn grunn sem lítil börn en telja sig 

ekki trúuð í dag. Annar hópurinn veit nokkuð mikið um þau trúarbrögð sem 

fjölskyldan tilheyrir en ræktar trúna ekki reglulega. Svo er það þriðji 

hópurinn sem hefur fengið mjög öflugt trúarlegt uppeldi og telur 

trúarbrögðin vera mikilvægan hluta af sinni menningu og lífi. Misjafnt var 

því hversu ungmennin höfðu mikla þörf fyrir að tjá sig um trúna og sína 

trúarlega reynslu. 

4.4.1 Þjóðkirkjan 

Ása, Páll, María, Björg, Valur og Ari tilheyra þjóðkirkjunni og hafa alist upp 

hér á landi. Þeirra afstaða var að þau hefðu fengið sína barnatrú en hún sé 

ekki það sem fyrst komi upp í hugann þegar leita á náðir einhvers í 

erfiðleikum. Líkt og fram kom í öðru samhengi sagði Páll að trúin væri ekki 

mikilvægur þáttur í hans lífi. Þegar hann var inntur eftir því hvort hann 

myndi leita í trúna í erfiðum aðstæðum sagði hann:  

Ég efast um það, ég er ekki sá trúaðasti í bransanum. Ég tel mig 

ekki geta fundið nein svör þar. Kannski ef maður væri alveg 

komin á enda. Þá myndi maður gera það. Það væri síðasti 

valkosturinn þegar maður væri búin að prófa allt annað. Það 

þyrfti að vera mikið vandamál.  

Hann hafði skoðanir á trúarbrögðum og kynnt sér önnur trúarbrögð en 

kristin. Meðal annars nefndi hann að búddistar væru án landamæra 

trúarbragðanna og væru heimspekilegri og leituðu meira inn á við. Það væri 

eitthvað sem hann gæti vel nýtt sér.  

Ása og María lærðu bænir þegar þær voru litlar en í dag sæki þær ekki í 

trúna. María tók mjög ákveðið fram að það væri það síðasta sem henni dytti 

í hug þegar kemur að því að fá hjálp utanfrá. Ása sagðist kannski biðja til 

Guðs þegar hana langi í eitthvað, þó hún segði að það sé kannski ekki rétta 

leiðin. En eins og hún sagði: „En ég er ekki eitthvað brjálæðislega trúuð sko. 

Ég trúi alveg á hann en er samt ekkert mikið trúuð. Er ekki að biðja til hans á 

hverju kvöldi.“ 

Ari nefndi aftur á móti að hann hafi á sínum tíma leitað til Guðs en 

komist að raun um að það hafi ekki gagnast honum. Hann komst að raun 

um að það var ekki Guð heldur einhver annar. Hann sagði: 

Ég myndi kannski ekki segja að ég leiti til Guðs heldur til þeirra 

sem eru farnir því þeir voru eitthvað sem ég gæti frekar leitað 

til. Það sama segja fleiri sem lent hafa í mjög erfiðum 

aðstæðum að það væri raunin að fólk legði traust sitt á þá sem 

eru farnir og vaka yfir þeim. 

Að hafa reynt á eigin skinni erfiðar aðstæður hefði styrkt hann í þeirri trú 

að þeir sem yfir honum vaka væru líklegri að koma til hjálpar en einhver 

Guð. Eins og hann kom að orði þá er það manneskja sem er komin á æðra  

tilverustig sem gott væri að leggja traust sitt á þegar á reynir.  

Björg tók að mörgu leiti í sama streng og Ari. Þegar hún lent í 

áðurnefndu umferðaróhappi bað hún til Guðs því það geri hún oft þegar 

henni líður illa. Hún hafi þó frekar sótt í að leita til þeirra sem farnir eru yfir 

móðuna miklu: 

Ég hef örugglega hugsað um ömmu og systur mömmu og beðið  

þær um að passa mig. En ég hugsa oft til Guðs þegar mér líður 

illa og þá fer ég með bænir. Og ef ég hugsa að ég ætti að fara 

með bænir þá geri það því ég fór alltaf með bænir þegar ég var 

lítil.  

Við nánari umhugsun var hún á því að trúin væri ekki langt undan eða 

þeir sem væru farnir. Björg var á því að í öngstræti lífs síns myndi hún leita 

til Guðs eða tala við einhvern sem er að „passa“ hana. Tilfinningin að vera 

alein án nokkurs myndi leiða til þess að hún talaði Guð, því að í hennar huga 

ertu bara peð sem getur ekkert gert ef þú hefur engan til að leita til. Björg 

sagði trúna vera part af uppvextinum og þegar hún var lítil vildi hún alls ekki 

missa af sunnudagaskólanum. Ýmislegt tengt trú var henni ofarlega í huga. 

Hún sagðist til dæmis ekki getað klippt út í loftið þá væri hún að klippa 

engla. Ástæðuna fyrir því að trúin var svo stór hluti af hennar lífi í 

uppvextinum telur hún vera þá að hún var mikið hjá ömmu og afa. Í dag 

hefur afstaðan til trúarinnar breyst því hún segist vita betur og hafa meiri 

stjórn og áhrif  á því sem gerist í hennar lífi: 

Mér finnst ég eiga að geta stjórnað mér sjálf þó svo ég viti að 

ég get ekki stjórnað öllu sjálf. Mér finnst þetta líka spurning um 

hvað ég geri og hvað ég geri við líf mitt. Ég nenni ekki að hugsa 

svoleiðis að ég sé leikbrúða einhvers annars og mér finnst ég 

bera ábyrgð á eigin lífi.  

Flestir tengdu trúarbrögðin við barnæskuna, eins og Valur sem upplifa að 

trúarbrögðin tengdust fjölskyldunni til dæmis á stórhátíðum en væri ekki 

tengdur þeim persónulega. Skynja mátti að þessir einstaklingar höfðu 

fjarlægst trúna sem haldreipi á erfiðum stundum og virðast ekki hafa tiltrú á 

að bæn eða kirkjan sjálf veiti hjálp á erfiðum stundum.  

4.4.2 Múslímar 

Magga og Dísa eru múslímar og fjölskyldur beggja hallast að Íslam. Á 

heimilum beggja er fastað í níunda mánuði múslíma Ramadan, sem er 

föstumánuður þeirra. Einnig er mikið um dýrðir á hátíð „föstuslitanna”, Eid-

ul-Fitr, sem eru nokkurs konar jól í þeirra trúarbrögðum, en hún er haldin í 

lok föstunnar. Báðir viðmælendur mínir sem eru múslímar hafa fengið 

fræðslu um trúarbrögðin heima fyrir þó svo greinilegt sé að haldið er 

sterkara í hefðirnar á heimili Möggu.  

Dísa, sem er ekki fædd hér á landi, sagði að trúarbrögðin hefði ekki 

sterka íhlutun í hennar daglega lífi né fjölskyldu hennar. Þegar fjölskyldan 

heimsækir heimalandið sjái þau greinilega að múslímar þar eru allt öðruvísi 

og miklu meiri múslímar en þau eru. Dísa sagði meðal annars að aðstæður 

hennar væru aðrar ef hún hefði alist upp á þeim stað sem hún fæddist: 

 Ef ég byggi úti þá er Kóraninn kenndur í skólanum og er áfangi 

sem er kenndur frá 1.–10. bekk. Mamma er þó að kenna okkur 

systkinunum um þetta með efni sem við fáum að utan. Ég fæ 

að kynnast mínum bakgrunni en af því að við búum á Íslandi 

verður þetta öðruvísi.  

Greinilegt var að Dísa taldi að búsetan hér á landi hafi áhrif hvernig hún 

bregst við og leitt til annarrar afstöðu til lífsins þó svo uppruninn hafi mikið 

að segja. Hún sagðist þó fara með bænir áður en lagt er af stað í ferðalag og 

einnig þegar hún fer í próf. Þessi hefð sé fyrst og fremst arfleið frá 

foreldrunum. Við erfiðar aðstæður sér hún aftur á móti ekki fyrir sér að leita 

mikið í trúna. Hún sagði: 



 

49 

Ég færi sennilega og reyndi að finna eitthvað á netinu. Ég 

myndi ekki leita í trúarbrögðin því ég er ekki alin upp við að 

leita í þau. Ég held að krakkar leiti svolítið á netið og finni álíka 

vandamál sem einhver hefur skrifað um þetta og hvernig það 

hefur verið leyst.  

Aftur á móti Magga, sem er fædd á Íslandi, mikið tengd trúarbrögðum 

fjölskyldunnar og sagðist hún færast þeim nær með aldrinum. Í upphafi 

tengdi hún trúna fyrst og fremst við föstuna. Þessum siðum hefur Magga 

vitað af alveg frá því hún man eftir sér. Þegar hún var um 8–9 ára fór hún að 

forvitnast meira um merkingu hátíðanna og hvað í raun var verið að halda 

uppá. Hún hafi fengið greið svör við því hjá foreldrum sínum. Magga telur 

fjölskylduna ekki strangtrúaða en tengslin við trúna séu sterk eins og hún 

sagði: 

Við erum ekki strangtrúuð, en það hefur einu sinni gerst að 

einhver nákomin hafi látist og eftir þá reynslu hefur trúin verið 

meiri partur af lífinu. […] Pabbi og mamma eru ekkert að láta 

okkur biðja fimm sinnum á dag, eins og á að gera, því þau 

gerðu það aldrei.  

Dauðsfall í fjölskyldunni hafði mikil áhrif á afstöðu hennar til þeirra 

trúarbragða sem hún tilheyrir. Áður en þetta andlát átti sér stað hafði hún 

aldrei upplifað jarðarför á múslímskan hátt, bara á kristinn hátt. Hún komst 

að því að þar tíðkast allt aðrir siðir en á Íslandi. Sem dæmi að konur fari ekki 

í jarðaförina sjálfa, bara karlmenn, en konurnar eru eftir heima að biðja og 

undirbúa erfidrykkju. Jarðaförin sjálf er í heimahúsi þar sem erfidrykkjan er. 

Eftir þessa lífsreynslu sá hún sjálfa sig sem einstakling með allt öðrum 

augum, þó svo hún vissi að fjölskyldan væri múslímar. Áður taldi hún sig vita 

mikið um sína trú en við þessar aðstæður kynntist hún eigin trúarbrögðum 

betur því á Íslandi hefði hún ekki svo mikil tækifæri til þess. Magga sagðist 

hafa fengið fræðslu um fleiri trúarbrögð en hennar eigin.og komist í þá 

stöðu að vita meira um kristindóminn, lútherstrú og fleiri trúarbrögð en 

íslenskir krakkar: 

Í mínu landi eru fjölbreytt trúarbrögð og við fræðumst um þau 

öll. Allir fagna með öllum og ég á vinkonur sem eru kaþólskar, 

sem ganga í kaþólskan skóla og við erum allar vinkonur og 

höldum upp á jólin þeirra og þau mín. Hérna vita allir að ég er 

múslimi en kannski ekkert meira nema það sem þau sjá í 

sjónvarpinu, en sjá svo mig og skilja ekki samhengið. Skilja ekki 

að ég er ekki hryðjuverkamaður.  

Magga sagðist oft finna fyrir æðri máttarvöldum og fjölskyldan biðji 

undantekningarlaust fyrir þegar lagt er af stað í ferðalag. Bænin feli yfirleitt í 

sér ósk um að Guð passi þau og ef allt gengur að óskum þakki þau Guði. 

Magga tók fram að ríkt sé í þeirra menningu að þakka og ekkert sé sjálfsagt, 

því í kjölfar hverrar óskar er sagt „ef Guð lofar“. Lífsafstaðan er að ekkert sé 

sjálfsagt, allt geti gerst og allt sé undir Guði komið.  

Magga og Dísa höfðu allnokkra þekkingu á íslamtrú og nota til dæmis 

bænina til að fá ákveðna fyrirbyggjandi vernd. Þær þekkja vel helstu siði og 

venjur en Magga, sem er eldri, hefur greinilega meiri áhuga á að kynna sér 

enn betur siði og venjur Íslam.  

4.4.3 Kaþólska kirkjan 

Ísak og Hera tilheyra bæði Rómversk kaþólsku kirkjunni og finna mikla 

tengingu við hana. Í þeirra heimalandi er trúin stór hluti af menningunni því 

langstærsti hluti þjóðarinnar tilheyrir sömu kirkjudeild. Ljóst er að þessir 

tveir einstaklingar hafa aðra sýn á eigin trúarbrögð en aðrir viðmælendur í 

rannsókninni. Í þeirra tilviki virtist trúin vera haldreipi og vegvísir í lífinu. Það 

voru mjög ákveðin svör og engin efi um hverjum þau tilheyra þegar kemur 

að því að staðsetja sig trúarlega séð. Ísak talaði til dæmis um að munur sé á 

föður- og móðurfjölskyldu hans hvernig trúin er ræktuð: 

Við erum kaþólsk og fjölskylda föður míns leggur mikla áherslu 

á að við förum til kirkju á hverjum sunnudegi.  

Ísak taldi að sú menning sem hann er sprottin úr hafi haft margvísleg 

áhrif. Kirkjan hefði til dæmis staðið fyrir fræðslu fyrir ungt fólk í hans 

heimabæ. Á unglingsárum var hann í fræðslu hjá kirkjunni og hittist hópur 

drengja hjá prestinum einu sinni í viku klukkutíma í senn. Fyrsta hálftímann 

vorum þeir fræddir um guðdóminn og starfsemi kirkjunnar en síðan fóru 

þeir í leiki eða gerðu eitthvað sér til gamans. Þetta var gert fyrir strákana en 

stelpurnar komu saman í kapellu til að biðja. Fræðslan hafi ekki einungis 

snúið að kristindómnum heldur hafi presturinn sinnt forvörnum vímuefna 

og rætt um slæm áhrif þeirra: 

 Presturinn talaði um vond áhrif vímuefna og þegar við vorum 

yngri skrifuðum við undir eið um að við ætluðum ekki að neyta 

vímuefna. Einstaklingar í mínum bæ sem sinntu ekkert trúnni 

lentu frekar í drykkju eða dópi.  

Ísak tók fram að fræðslan hafi ekki snúist um að hamra á því forboðna 

heldur hafi presturinn bent frekar á hvernig hægt sé að lifa lífinu á sem 

farsælastan hátt. Fræðslan fólst meðal annars í því að presturinn kom með 

dæmi um hvernig rétt hegðun gæti fært lífið til betri vegar. Ísak kom inn á 

að fræðslan sem hann fékk innan kirkjunnar hafi haft mikil og góð áhrif á 

hvernig honum hafi vegnað í lífinu. Hann hafi þurft að horfa upp á alltof 

marga missa fótanna og tökin á lífinu en kirkjan hafi aftur á móti reynst 

mörgum vel og komið þeim á réttar braut.  

Bænin var eitt af viðfangsefnum fræðslunnar og kenndi presturinn að 

biðja fyrir öðrum og að biðja til að líða betur. Ísak segist nota bænina til að 

fá hjálp og þegar foreldrar hans voru að skilja bað hann oft til Guðs um að 

þau yrðu aftur hjón. „Það gerðist ekki og þá varð ég fyrir vonbrigðum með 

Guð en ég trúi á hann.“ Ísak sagði jafnframt að í hans heimabæ sé það rík 

trú að bænin hafi mátt, því talið er þar hafi orðið hafi kraftaverk vegna 

máttar bænarinnar. Bænin er því ríkur þáttur í því að lifa lífinu og þegar 

hann er í heimalandinu skriftar hann reglulega. Á Íslandi er það erfiðara því 

kirkjan sé ekki eins aðgengileg og messur eru sjaldnar eða aðeins tvisvar í 

mánuði og presturinn búi ekki á staðnum. Trúin hjálpi honum í daglegu lífi 

því hann trúi að engill vaki yfir honum og það veiti honum hugarró. 

Á sama hátt sagðist Hera leita mikið í trúna ef eitthvað bjátar á og þá 

sérstaklega við ákveðnar aðstæður: 

Það eru aðstæður sem snúa að erfiðleikum á heimilum eða 

eitthvað sem gerist í skólanum. Þegar ég rífst við foreldra- eða 

vini og þegar mér gengur illa í skólanum. Þegar slíkt gerist fer 

ég til kirkju, bið bænar og þá líður mér betur. Ég sit og hugsa og 

þá líður mér mun betur.  

Líkt og Ísak sagðist hún alltaf fara til kirkju á sunnudögum þegar hún er í 

heimalandinu en sjaldnar hér á landi. Hera sagðist biðja á hverju kvöldi og 

tala við Guð og biðja að henni líði betur, hugurinn tæmist og hún geti byrjað 

upp á nýtt. Hún sagði að vinir hennar hafi svipaða afstöðu til bænarinnar og 

kirkjusókn er meðal annars eitt að því sem vinirnir gera saman: 

Við vinirnir förum oft til kirkju saman og biðjum þegar eitthvað 

er erfitt.  Stundum fer ég ein en oftar með vinum því við höfum 

sömu vandamálin.  

Hera sagði að ekki rækti allir trúna í sama mæli og hún og hennar 

fjölskylda. Taldi hún jafnframt að svipuð staða hjá mörgum krökkum geri 

það að verkum að þau finni samhljóm í því að leita í trúna á erfiðum 

stundum.  

Ljóst er því að hjá þessum einstaklingum er kirkjan stoð í samfélaginu og 

eitthvað sem gott er að leita til. Hvorugu þeirra var tíðrætt að tengja trúna 

við einstaka hátíðir heldur það sem trúin gefur þeim í hversdagslífinu. Bæði 

efuðust þó um að allir iðki trúna á jafn ötulan hátt og þau en eitt af því sem 

er hluti af tilverunni er að skrifta einu sinni eða tvisvar í mánuði.  

4.5 Menningarmunur 

Ljóst er að innan þessa hóps eru einstaklingar með fjölbreyttan bakgrunn en 

þrátt fyrir það er ekki sjálfgefið að um ótvíræðan menningarmun sé að 

ræða. Eins og komið hefur fram er margt líkt í svörum þessara einstaklinga  

þrátt fyrir ólíkan bakgrunn bæði hvað varðar þjóðerni svo og ólíka 

menningu innan hverrar fjölskyldu. Sérstaklega má nefna hve fjölskyldan og 

móðirin er sterk stoð þegar kemur að hjálp á erfiðum stundum. Í öðrum 

atriðum, sérstaklega hvað viðkemur reglum á heimilum og afstöðu til 

trúarbragða, má finna nokkurn mun.  

Viðmælendur mínir sem eru af erlendum uppruna tala um að þau sjái 

mun á ungu fólki sem hefur íslenskan uppruna og þeim sjálfum hvað varðar 

ýmis atriði. Magga, sem er fædd hér á landi, fann til sterkra tengsla við 

upprunaland foreldra sinna. Hún taldi sig finna sig mun betur þar en á 

Íslandi og ætti mun betur með að leita til vina sinna upprunalandinu:  

Já, ég þekki til margra krakka þar og á í raun fleiri vini þar en 

hér. Mun nánari vini sem ég segi mun meira en vinum mínum 

hér. Mér finnast tengslin vera þar sterkari og maður lítur meira 

á vini sína sem fjölskyldu. Ef ég lenti í mjög erfiðum aðstæðum 

þar myndi ég hiklaust leita til vina minna því þeir hlusta líka á 

foreldra sína. Fólk á mínum aldri, um tvítugt, lýtur reglum 

foreldra sinna og þarf að virða útivistarreglur og eru ekki á því 

að flytja að heiman. Ég treysti meiri á vinkonur mínar út og þar 

eru sterkari stoðir, fjölskyldan og vinir. Hér á landi leita 

vinkonur mínar til mín og spyrja mig hvernig þær eiga að leysa 

málin og ég er því eins og mamman í hópnum. En úti get ég 

leitað til einhvers, þá finnst mér ég ekki þurfa að vera með öll 

svörin.  

Magga taldi ungt fólk af íslenskum uppruna vanti aga og hugsi ekki út í 

hvaða afleiðingar hegðun þeirra getur haft á alla fjölskylduna. Hún nefndi að 

úti sé fjölskyldan hornsteinn og hver persóna er hluti af henni. Ákvörðun 

hvers einstaklings verður að vera með hag fjölskyldunnar að leiðarljósi. Hún 

sagði: 

Hér eru allir svo ógeðslega sjálfstæðir, allir vilja flytja út, búa í 

Reykjavík, þau vita að þau geta flutt út, hafa pening og ráð, en 

það er ekki hægt úti. Því er treyst meira á fjölskylduna en hér 

treystir þú á þig og ef eitthvað gerist er það þér að kenna og þú 

verður að læra af mistökunum. Því úti ber öll fjölskyldan ábyrgð 

ef eitthvað kemur fyrir einstaka fjölskyldumeðlimi. Ég get ekki 

hagað mér eins og fífl og búist við því að það sé bara talað um 

mig heldur verður talað um alla fjölskylduna mína, uppeldið á 

mér því mínar ákvarðanir verða að vera í samræmi við vilja 

fjölskyldunnar. Þessi hefð fylgir fjölskyldu minni hér á landi svo 

mínar ákvarðanir verða að vera í samræmi við fjölskylduna.  

Að hennar dómi gilda mun strangari reglur á hennar heimili en 

vinkvenna hennar. Hún geti ekki kom heim með strák og það sé bara alls 

ekki í boði. Hún var í sambandi um árabil og hann kom aldrei heim með 

henni. Hann hafi fengið að koma í mat en ekki meir en hér á landi gildi aðrir 

siðir: „Hér er strax farið að sofa saman og eftir ár er farið að búa.“ 

Í fyrstu var hún ósátt við þær reglur og siði sem giltu heima hjá henni en í 

dag er hún mjög sátt. Hún sagðist bera mikla virðingu fyrir reglum og siðum 

heimilisins og til að öðlast virðingu þarf að vinna fyrir því og að ekkert er 

sjálfsagt. Hennar áform í lífinu er að viðhalda þeim siðum sem gilda á 

hennar heimili og í dag sér hún ekkert annað fyrir sér en að giftast manni frá 

hennar heimalandi eins og hún sagði: 

Já og ég mun aldrei gifta mig öðrum en …. Því heimilislífið og 

stemningin er eitthvað sem mig langar að halda í og tel mig 

ekki geta gert það án þess að giftast … Ég er til í að búa víða í 

heiminum. Ísland er frábært land og hefur gefið mér mikið en 

ég vil hafa allar dyr opnar.  

Dísa var á sama máli og Magga að mikill munur sé á afstöðu foreldra 

hennar til uppeldis:  

Þetta er allt öðruvísi en hjá íslenskum krökkum. Mamma er 

miklu strangari, hún er alltaf að hringja og vill vita hvar ég er 

þannig er það ekki hjá íslenskum krökkum. Það er miklu 

strangara hjá mér. Þau hugsa þetta eins og við búum í stórborg 

en ekki smástað. Fjölskyldan heldur vel saman og við verðum 

að aðstoða hvert annað.  

Á margan hátt virtist hún ekki vera sátt við að þurfa að bera jafn mikla 

ábyrgð og raun ber vitni. Hún hefur einnig þurft að veita systkinum sínum 

aðstoð í heimanámi og bæta á sig vinnu með skóla til að fjölskyldan í 

heimalandinu kæmist af. Afstaða hennar skapast jafnvel af því að á þeim 

tíma sem viðtalið fór fram voru erfiðleikar í fjölskyldunni og þó nokkuð álag 

á Dísu.  

Það mátti greina hjá fleiri viðmælendum að þeir skynji menningarlegan 

mun á sér og Íslendingum. Ísak tók til dæmis fram að honum fannst sem 

Íslendingar væru lítið inni í siðum og venjum og ekki meðvitaðir um fyrir 

hverju er verið að flagga þegar flaggað er: 

Ég sé mikinn mun og Íslendingar eru ekki í eins miklum 

tengslum við kirkjuna og þeir eru ekki alltaf klárir á hvaða 

kirkjuhátíðisdagur er og hvað hann merkir, og ég er hættur að 

spyrja.  

Í svörum viðmælenda af erlendum uppruna mátti heyra að þeir skynja 

að þeirra bakland hafi aðrar áherslur. Á sama hátt sjá þeir sem eru af 

íslenskum uppruna mun á þeim sem hafa annan bakgrunn. Björg sagði til 

dæmis að hennar uppeldi einkennist af því að hver einstaklingur beri ábyrgð 

á eigin hegðun.  

Foreldrar mínir hafa lagt áherslu á að ég beri ábyrgð á því sem 

ég geri og er spurð hvernig ég ætli að leysa málin og ég veit að 

að þýðir ekkert fyrir mig að kalla bara á mömmu og pabba til að 

laga allt heldur lögum við það saman. Það er mikið talað um 

hlutina og til dæmis þegar ég ætlaði fyrst að drekka áfengi  þá 

var sest niður og talað um það og það á líka við um systkini 

mín. 

Tók hún einnig fram að hún sjái mun á afstöðu hennar foreldra og 

vinkonu hennar sem er að erlendum uppruna. Þegar komi að einhverju sem 

þarf að leysa þarf hún að ráða fram úr því sjálf en það sé öðru farið hjá 

vinkonu hennar: 

Mamma hennar svarar fyrir hana og hún þarf ekki að leysa úr 

sínum málum sjálf. Mamma myndi aldrei gera slíkt og ég þyrfti 

að svara fyrir mig og standa á mínu.  

Björg talaði einnig um að foreldrar séu vissulega ólíkir og krakkar 

misnánir sínum fjölskyldum. Hún eigi vinkonur sem leiti frekar til hennar 

þegar vandi steðjar að svo allur gangur sé á því hvernig tengsl séu við 

foreldra. Á sama hátt talaði Páll um hvernig fjölskylda hans er uppbyggð 

sem hafi haft áhrif á jákvæð samskipti innan fjölskyldunnar. Þar tíðakast að 

ræða málin og gleði og góð samskipti sé kjörorðið: 

Við erum náin og erum stór fjölskylda, náin og gerum margt 

saman. Það er því hvernig okkar bakgrunnur er hvernig við 

leitum til hvers annars.  

Aðrir höfðu sögu að segja um hvernig ákveðin menning innan 

fjölskyldunnar hefði áhrif á viðbrögð við áföllum. Ari taldi til dæmis að það 

hefði áhrif á lífsviðhorf að koma úr fjölskyldu þar sem margir stunda 

sjósókn, en af því hlytist meðal annars ákveðin auðmýkt gagnvart 

náttúrunni og hlutum sem menn réðu ekki við. Fjölskyldan hefði upplifað 

slysfarir og slík reynsla hafi haft áhrif á hvernig menn bregðast við og vilja á 

margan hátt læra af reynslunni. Þessir atburðir hafa orðið til þess að Ari 

hefur rætt þessa lífsreynslu við ættingja og sérstaklega eftir að hafa sjálfur 

reynt öfl náttúrunnar 

Afi minn og pabbi lentu í alvarlegum aðstæðum þegar hann var 

18 ára og ég hef spurt hann út í þetta. Ég hef alltaf vitað að ég 

myndi lenda í einhverju svona. Ég hef því oft spurt afa mikið út 

í það og hvað hann hefði gert eftir á og það hefur hjálpað mér, 

til að fá að vita hvað allavega honum hefði fundist best að gera, 

og gera öðruvísi eftir á. Ég held að það hafi hjálpað mér. 

Ari velti einnig fyrir sér hvernig viðbrögð foreldra afa hans voru á sínum 

tíma. Þeirra leið til að veita hjálp var símskeyti og klapp á bakið. Þetta voru 

vinnubrögð þess tíma, en þá vissu menn ekki betur. Ari sagði:  

Sú eina huggun sem afi fékk eftir slysið var símskeyti þegar 

hann kom í höfn, Guð veri með þér í blíðu og stríðu. Kv. 

Mamma og pabbi. Svo fékk hann klapp á bakið þegar hann kom 

heim. Svo var hann búinn að byrgja þetta inni í 50 ár svo fórum 

við til … í fyrrasumar og komum að landi þar sem hann hafði 

komið að. Þá sá ég greinilega að hann hafði ekki verið búinn að 

klára þetta. 

Í sama streng tóku flestir viðmælendur mínir, að hver og ein fjölskylda sé 

sérstök og samskiptin innan fjölskyldunnar hafi mikið að segja hvernig og 

hvert þau leita við erfiðar aðstæður. Greinilegt er að bakgrunnur hvers og 

eins hefur áhrif á hvert hann leitar og skiptir þá ekki máli þjóðerni, kynferði 

eða trúarbrögð.  

4.6 Samantekt 

Hér hefur verið fjallað um niðurstöður úr viðtölum við viðmælendur mína 

um þau atriði sem spruttu úr gögnunum og tengdust rannsóknarspurningu 

minni og spurningunum sem hafðar voru að leiðarljósi. 

Meginniðurstaðan er að þegar allt kemur til alls var fjölskyldan 

viðmælendum mínum mikilvægasta stoðin í erfiðum aðstæðum og 

hornsteinn í þeirra augum. Staða hennar er þó misjöfn og til dæmis þær 

Dísa og Magga telja meðal annars að þeirra hlutverk sé að bera vissa ábyrgð 

á fjölskyldunni og þeirra eigin gjörðir geti haft áhrif á alla fjölskylduna en 

ekki bara á þær sjálfar.  

Mest afgerandi niðurstaðan er hve móðirin gegnir mikilvægu hlutverki 

og þá skiptir hvorki máli kyn, aldur né menningarlegur bakgrunnur 

viðmælanda. Trúarbrögðin hafa mismikið vægi og í flestum tilfellum afar 

lítið vægi og voru þau Ísak og Hera sér á báti og greinilegt var að kirkjan 

hafði mikil menningarleg áhrif í þeirra heimalandi. Jafnframt mátti finna 

sterk tengsl við trúarbrögðin hjá þeim Dísu og Möggu sem eru íslamstrúar.  

5 Umræða 

Í þessum kafla verða niðurstöður rannsóknarinnar settar í samhengi við það 

fræðilega efni sem lagt var til grundvallar. Niðurstöðurnar verða ræddar 

með rannsóknarspurningarnar í huga:  

 Hvert leitar ungt fólk þegar það telur sig ekki hafa stjórn á 

aðstæðum og hvað hefur áhrif á hvert ungt fólk leitar í erfiðum 

aðstæðum 

Og einnig: 

  Að hvaða marki hefur menningarlegur og trúarlegur bakgrunnur 

áhrif á það hvert það leitar í erfiðleikum?  

Ég mun jafnframt leitast við að tengja fræðilegan grunn rannsóknarinnar 

við þær niðurstöður sem fengust úr viðtölunum.  

Niðurstöður gefa svör við þessum spurningum á margan hátt en engu að 

síður hafa vaknað hjá mér fleiri spurningar eftir viðræður við þessa 

áhugaverðu viðmælendur. 

5.1 Meginniðurstaða 

Hér verður gert grein fyrir helstu niðurstöðum í fræðilegu samhengi og 

skiptast í ákveðna kafla eftir viðfangsefni. 

5.1.1 Sterkasta stoðin 

Í rannsókninni er í fyrsta lagi verið að skoða hvert ungt fólk leitar við erfiðar 

aðstæður og er niðurstaðan afgerandi. Það kemur skýrt fram að fjölskyldan 

er haldreipi unga fólksins í erfiðum aðstæðum. Niðurstöðurnar sýna einnig 

að fjölskyldan er jafn mikilvæg þrátt fyrir ólíka fjölskyldugerð. Fleiri en einn 

aðili nefnir að fjölskyldan sé fær um að leysa flest mál upp á eigin spýtur án 

utanaðkomandi aðstoðar. Viðmælendur nefndu sjaldan aðila utan 

fjölskyldunnar nema í einstaka tilfelli og þá tengdist það helst samskiptum 

við hitt kynið og voru þá vinirnir oftast nefndir. 

Rannsókn þeirra Gunnars J. Gunnarssonar, Gunnars Finnbogasonar, 

Höllu Jónsdóttur og Hönnu Ragnarsdóttur (2011) um lífsgildi og viðhorf 

ungs fólks leiddi í ljós sambærilega niðurstöðu. Í þeirra rannsókn kom fram; 

að þrátt fyrir breytingar í samfélaginu á undanförnum árum er fjölskyldan 

meiri áhrifavaldur en vinirnir. Samkvæmt þeirra niðurstöðum voru tæplega 

50% svarenda sem voru frekar eða mjög ósammála því að vinirnir hefðu 

meiri áhrif á hvernig þau hugsa en fjölskyldan (Gunnar E. Finnbogason, 

Gunnar J. Gunnarsson, Halla Jónsdóttir og Hanna Ragnarsdóttir, 2011). 

Þeirra niðurstöður falla vel að niðurstöðum minnar rannsóknar hvað varðar 

fjölskylduna sem áhrifavald.  

Fjölskyldan er mikilvægt haldreipi og viðmælendur sáu fyrir sér að 

sundrung fjölskyldunnar gæti mögulega haft áhrif á hvert þeir gætu leitað í 

erfiðum aðstæðum. Ása og Ari töldu til dæmis að skilnaður foreldra væri 

eitt það erfiðasta sem gæti gerst og breytt aðstæðum þeirra verulega. 

Jafnframt kom fram hjá Ísak og Heru að skilnaður foreldra hefði reynst þeim 

erfiður, snert þau persónulega og hefði áhrif á hvert þau leituðu. 

Rannsóknir sýna að ótti viðmælenda minna eigi við rök að styðjast því 

fjölskyldugerðin virðist hafa áhrif á hvernig fólki reiðir af í lífinu. Má í því 

sambandi nefna niðurstöður í rannsókn Evrópusambandsins en þar var 

meðal annars kannað hvaða þættir hafa áhrif á hvert ungt fólk stefnir í 

lífinu. Eitt af því sem kemur fram er að sundruð fjölskylda getur valdið því 

að ungt fólk missi fótanna (Brown, 2005). Á sama hátt sýnir rannsókn Lene 

Larsen og Trine Sogaard Villumsen (2012) að þeir sem standa félagslega 

veikt og hafa lítið bakland eru líklegri en aðrir að fara ekki hina greiðu leið í 

gegnum skólakerfið og út á atvinnumarkaðinn. Rannsóknirnar styðja 

niðurstöður minnar rannsóknar og sýna að viðmælendur skynja að upplausn 

innan fjölskyldunnar gæti haft afdrifarík áhrif. Ber því margt að sama brunni 

og styður að fjölskyldan er unga fólkinu mikilvægt haldreipi í lífinu sem það 

vill ekki missa.  

Fjölskyldan er mikilvæg en aðilar innan hennar hafa hinsvegar misjafnt 

vægi á erfiðum stundum. Einn aðili stendur þar uppúr, það er móðirin. Nær 

undantekningarlaust finnst viðmælendum best að tala við móður sína og er 

hún talin vera sá aðili sem oftast er til staðar og hafa þann eiginleika öðrum 

fremur að geta leyst málin á farsælan hátt. Sterk staða móðurinnar var 

rauður þráður í rannsókninni og aðeins tveir aðilar, þau Dísa og Ari, sem 

tilgreindu móðurina ekki sérstaklega sem sterkustu stoðina innan 

fjölskyldunnar. Engin eins afgerandi niðurstaða er um aðra 

fjölskyldumeðlimi. Faðirinn virðist hafa aðra stöðu og auðvelt er að greina í 

svörum viðmælenda traust til föðurins þó svo hann sé ekki sá aðili sem mest 

sé leitað til. Nokkrir viðmælendur tilgreindu að ástæðan fyrir því væri 

fjarvera föður frá heimili. Björg og Hera voru einu aðilarnir sem töldu að í 

einstaka tilfellum væri þægilegra að leita til föður og þá áttu þær við 

stjúpföður. Tilgreindu þær sérstaklega að málefnin sem faðirinn fengi að 

fást við væri frekar mál sem tengdust framkvæmdum og peningamálum. 

Þær voru sammála um að þeir tækju málin af meiri yfirvegun og því gott að 

leita til þeirra. 

Stuðningskerfið í bæjarfélaginu sem rannsóknin fór fram er að mörgu 

leyti ekki aðgengilegt. Niðurstöður sýna að viðmælendur bæði af innlendum 

og erlendum uppruna nefndu stuðningskerfið ekki sem leið til bjargar við 

erfiðar aðstæður. Niðurstaðan er því að bjargir flestra – ef ekki allra – er að 

ræða við einhvern til að leita lausna og þá sérstaklega móður. 

Þrátt fyrir samfélagsbreytingar leiddi rannsóknin í ljós að fjölskyldan 

gegnir afar mikilvægu hlutverki sem haldreipi unga fólksins á erfiðum 

stundum. Í fræðilega kaflanum er minnst á kenningar sem lúta að 

samfélagslegum breytingum og þar á meðal kenningu um 

einstaklingsvæðingu. Kenningin felur í sér að einstaklingurinn sjálfur hafi 

meira vægi en áður og stétt og staða sé ekki endilega lykillinn að framtíðinni 

heldur eigin ákvarðanir (Gestur Guðmundsson, 2007).  

Niðurstöður gefa vísbendingu að um ákveðna einstaklingsvæðingu sé um 

að ræða. Viðmælendur eru til dæmis á svipuðum stað menntunarlega óháð 

efnahag og bakgrunni foreldra og því að skapa eigin lífsögu sem fylgir ekki 

ákveðinni forskrift. Samt sem áður hafði bakgrunnur og ytri aðstæður í 

samfélaginu eða upprunalandinu áhrif á framtíðaráform. Má nefna að Dísa 

þarf að bæta á sig verkefnum til að afla tekna fyrir fjölskylduna í 

heimalandinu sem setur henni ákveðnar skorður. Jafnframt eru 

framtíðarplön Möggu lituð af þeim bakgrunni og lífsgildum sem ríkja á 

hennar heimili.  

Við nánari athugun er því ekkert í niðurstöðum sem staðfestir sterk áhrif 

einstaklingsvæðingar á lífsviðhorf viðmælenda minna. Líkt og áður hefur 

komið fram sýndi rannsókn Gunnars J. Gunnarssonar, Gunnars 

Finnbogasonar, Höllu Jónsdóttur og Hönnu Ragnarsdóttur (2011) 

sambærilega niðurstöðu. Því má túlka að niðurstöður þeirra rannsóknar og 

minnar beri að sama brunni hvað varðar áhrif kenningar um 

einstaklingsvæðingu.  

5.1.2 Upplifun og bjargir 

Eðlismunur er á kreppu og áfalli. Kreppa getur falið í sér breytingar daglegs 

lífs en áfall eru skyndilegar breytingar sem ógna öryggi (Cullberg, 1983). Það 

segir okkur að ef við viljum skilgreina ákveðið ástand sem við erum í, getum 

við ekki sett alla erfiðleika undir einn hatt. Brown (2005) veltir því fyrir sér 

hvenær einstaklingurinn er í kreppuástandi. Erfitt getur verið að svara því, 

því margt í umhverfi og persónu einstaklingsins hefur áhrif á viðbrögð og 

úrvinnslu. Hvernig einstaklingnum reiðir af í kjölfar kreppunnar ræðst einnig 

af hversu góðan aðgang hann hefur að stuðningi, en einnig persónulegir 

eiginleikar og heilladrjúg bjargráð (Sigrún Sveinbjörnsdóttir, 2010). 

Viðmælendur gerðu skýran greinarmun á hvaða atburðir leiddu til 

kreppu annars vegar og áfalls hins vegar. Þeir virtust skynja að kreppa 

tengdist meira erfiðleikum daglegs lífs eins og að hætta með strák en áfall 

við einhvern atburð sem erfitt er að hafa stjórn á eins og slys og dauðsfall 

Lantz og Walsh (2007) nefna að tilvistarkreppa unglingsáranna geti haft 

áhrif á að einstaklingurinn færist á annað stig í þroskaferlinum. Niðurstöður 

sýna að ákveðin atvik sem voru viðmælendum erfið og óyfirstíganleg á 

ákveðnum tímapunkti leiddu til þroska og gáfu ný tækifæri. Björg nefndi til 

dæmis að upplifun sambandslits við fyrsta kærastann hafi verið mjög erfiða 

lífsreynslu, þrátt fyrir að hafa sjálf slitið sambandinu. Lífsreynslan varð aftur 

á móti skref í að fullorðnast og styrkja samband hennar við móður sína. 

Svipað má segja um Maríu sem átti í erfiðum samskiptum við móður sína á 

ákveðnu tímabili. Það tímabil reyndist henni afar erfitt en færði henni 

lífsreynslu sem styrkti hana sem persónu.  

Ekki er þó sjálfgefið að erfiðleikar séu ávísun á þroska, þeir geta haft 

slæmar afleiðingar. Úrvinnsluferlið skiptir sköpum og skapast meðal annars 

af umhverfi og persónuleika manneskjunnar. Þegar fram líða stundir er 

mikilvægt að úrvinnslan sé góð til að lífsreynslan verði til að þroska 

einstaklingin og gera hann sterkari í stað þess að hann villist af leið og 

skaðist í lífinu (Brown, 2005). 

Þrátt fyrir að viðmælendur geri greinarmun á kreppu og áfalli nefna þeir 

ólíka hluti sem væru þeim óyfirstíganlegar aðstæður í lífinu. Samkvæmt 

fræðimönnum eru dauðsfall, veikindi og atvinnumissir það sem talið er ógna 

einstaklingnum mest og valda honum hve mestri kreppu eða áfalli (Lantz og 

Walsh, 2007). Flestir viðmælendur nefndu dauðann og alvarleg veikindi 

atburð sem þeir óttuðust mest og þá sérstaklega dauðsfall náins ættingja. 

Líkt og komið hefur fram hjá Brown(2005) er mjög einstaklingsbundið hvað 

einstaklingar upplifa sem áfall eða kreppu og fyrri lífsreynsla hefur áhrif á 

upplifun. Sem dæmi má nefna að Ísak og Hera sem upplifað höfðu skilnað 

foreldra nefndu dauðann meðan Ari, aftur á móti, sem gengið hafði í 

gegnum mjög átakanlegan atburð nefndi skilnað foreldra nokkuð sem erfitt 

væri að yfirstíga. Niðurstöður sýndu að viðmælendur óttuðust atvik sem 

gæti skaðaði aðra ekkert síður en þá sjálfa líkt og andlát náins ættingja eða 

skilnaður foreldra. Þrír viðmælendur töldu áföll sem snerti þá persónulega, 

líkt og ótímabær þungun og nauðgun, gætu orðið þeim mjög erfið 

lífsreynsla. 

Líkt og komið hefur fram hjá Sigrúnu Sveinbjörnsdóttur (2010) hefur 

umhverfi og persónuleiki áhrif á upplifun og viðbrögð við kreppu og áfalli. 

Það sama gildir um uppeldis - og menningarlegar aðstæður; þær geta haft 

áhrif á hvernig við bregðumst við, sem og hvar við erum stödd í lífinu.  

Sem dæmi getur fæðing barns bæði skapað gleði og ógnað 

framtíðaráformum (Cullberg, 1983). Fram kom hjá Möggu að þungun gæti 

orðið henni mikið áfall, þrátt fyrir mjög náin tengsl við fjölskylduna. Þungun 

utan hjónabands bryti mjög í bága við hefðir fjölskyldunnar. Í hennar tilfelli 

væri þungun því ógn en ekki gleði. Fjölskyldubakgrunnur Ara hefur einnig 

gert það að verkum að hann hafi alltaf óttast þá lífsreynslu sem hann varð 

síðar fyrir. Fjölskyldusagan gerði ráð fyrir því og hann líka.  

Erfitt er að rekast á einstakling sem ekki hefur kynnst því á lífsleiðinni að 

verða fyrir áfalli eða kreppu en aftur á móti er úrvinnslan mismunandi. Eins 

og víða hefur verið minnst á hefur Sigrún Sveinbjörnsdóttir (2010) fjallað 

mikið í ræðu og riti um hugtakið bjargráð, sem vísar til þeirra leiða sem við 

veljum til að bjarga okkur í erfiðleikum daglegs lífs. Ljóst er að margt hefur 

áhrif á hvert við leitum og bakland okkar hefur mikil áhrif. Þær aðstæður 

sem við búum við og viðbrögð foreldra okkar er einnig mótandi þáttur 

hvernig við tökumst á við atburði daglegs lífs. 

Niðurstöður rannsóknarinnar sýna að gripið er til ýmissa bjargráða í 

erfiðum aðstæðum. Fjölskyldan nýtur þó hvað mests trausts eins og áður 

hefur komið fram og innan hennar þá sérstaklega móðirin. Brown (2005) 

nefnir að stuðningur í erfiðum aðstæðum felist mest í því að tala við 

einhvern og samræmist það vel þessum niðurstöðum. Í rannsókninni var 

jafnt kynjahlutfall en Nolen–Hoeksema, (1990) bendir á að konur eru líklegri 

en karlar að þróa með sér þunglyndi sökum þess að þær velti sér frekar upp 

úr vandanum. Karlarnir eru taldir velja sér bjargráð sem eru líklegri til að 

leiða til lausnar við vandanum. Niðurstöðurnar sýna aftur á móti ekki mun 

milli kynja og ekkert bendir til í rannsókninni að konurnar séu líklegri að 

velta sér mikið upp úr vandanum (Nolen–Hoeksema, 1990). Ungu mennirnir 

voru þó líklegri að leita til aðila sem tengdist þeim hvorki vinar- né 

fjölskylduböndum, líkt og kemur fram í svari þeirra Ísaks og Páls, en báðir 

nefndu að gott væri að leita til kennara til að fá ráð.  

Rannsóknin bendir til að unga fólkið sé lausnamiðað og því mikilvægt að 

finna lausn sinna mála. Margir viðmælendur nefndu að innan fjölskyldunnar 

væru málin rædd til þrautar og reynt að finna lausn. Niðurstöður sýna að 

úrlausnir viðmælenda falla oftar en ekki undir þann yfirþátt bjargráða að 

leysa vandann (e. problem solving) en með honum horfist fólk í augu við 

vandann í stað þess að hörfa frá vandanum (e. emotion focused) (Ebata og 

Moss, 1991). Eitt af meginrökum þess að viðmælendur mínir séu 

lausnamiðaðir kemur fram í því til hverra þeim finnst best að leita. Aðilar 

sem þeim finnst best að tala við eru þeir sem vinna að lausn og ekkert kom 

fram í niðurstöðum að þeim þætti einungis huggun og að tala um hlutinn 

vera góð lausn.  

5.1.3 Menningarlegur og trúarlegur margbreytileiki 

Rannsóknarspurningin felur meðal annars í sér að spyrja hvort 

menningarlegur eða trúarlegur bakgrunnur hafi áhrif á hvert unga fólkið 

leitar. Eins og áður hefur komið fram hafa menningarleg áhrif á hvernig við 

upplifum kreppu en einnig hvernig við finnum bjargir. Samkvæmt 

Frydenberg (1997) hafa kyn, erfðir, umhverfi og aldur sem og 

menningarlegur bakgrunnur áhrif á hvaða leiðir fólk velur. Rannsóknin leiddi 

í ljós að hver og einn viðmælendi var litaður af því umhverfi sem hann er 

sprottinn úr.  

Sterkasta dæmið er Magga sem er fædd hér á landi en á foreldra af 

erlendum uppruna. Hún er mjög meðvituð um að reglur og siðir á hennar 

heimili eru aðrir en almennt tíðkast á íslenskum heimilum. Hún taldi það 

einkennandi fyrir hennar fjölskyldu að hún stæði með henni fram í rauðan 

dauðann, hennar menningarlegi bakgrunnur væri þannig að hún þyrfti 

aldrei að leita annað. Hún styrkist enn frekar í þeirri skoðun þegar hún 

kemur til heimalandsins, þar hafi hún tækifæri á að treysta vinum, en hér á 

landi getur hún rætt allt við foreldrana nema það sem brýtur í bága við 

þeirra ríkjandi hefðir.  

Áhrif arfleiðarinnar koma fram í niðurstöðunum því Ari, sem er úr 

sjómannsfjölskyldu, hefur aðra sýn en flestir aðrar viðmælendur því það 

virðist greipt í hans huga að náttúran sé máttug sem bæði gefur og tekur. 

Því sé það fjölskyldan – og jafnvel örlögin – sem ráði meiru en margt annað 

og því sé auðmýktin öflugasta bjargráðið. Björg nefndi meðal annars að hún 

taldi orðræðuna heima tengjast starfsvettvangi foreldranna sem störfuðu 

við kennslu. Ísak og Hera tóku einnig skýrt fram að kirkjan væri mikil stoð í 

þeirra menningu sem hefði haft áhrif á hvert þau leituðu. Það er því 

greinilegt miðað við þessar niðurstöður að menningarlegur bakgrunnur 

hefur áhrif og mótar einstaklinginn. 

Jafn margbreytilegur hópur sem viðmælendur mínir voru leiðir hugann 

að hugtakinu fjölmenning sem eitt af leiðandi hugtökum í rannsókninni. Til 

að nálgast hugtakið má skoða einkenni fjölmenningarlegra samfélaga. 

Samkvæmt ákveðinni skilgreiningu eru það samfélög þar sem fólk með ólík 

trúarbrögð og menningu búa á sama landssvæðinu (Guðrún Pétursdóttir, 

2006). Miðað við þessa skilgreiningu er samfélagið sem rannsóknin fór fram, 

fjölmenningarlegt samfélag. Viðmælendahópurinn endurspeglaði 

samfélagið hvað varðar trúarbrögð en þjóðerni innan bæjarfélagsins eru 

mun fleiri en viðmælenda í rannsókninni. Hafa ber þó í huga að þótt 

einstaklingar af sama þjóðerni búi í sama landi er ekki sjálfsagt að þeir skynji 

stöðu sína á sama hátt í búsetulandinu. Dæmi má nefna að einn aðilinn 

getur hafnað eigin upprunamenningu meðan annar víkur frá þeirri 

menningu sem er ríkjandi í búsetulandinu og sá þriðji getur tengst báðum 

menningarheimum (Suárez Orzco og Suárez Orzco, 2001).  

Ljóst er að þátttakendur rannsóknarinnar sem eru af erlendum uppruna 

hafa ólíka tengingu við landið sem felur í sér ólíka aðlögun. Ýmsar ástæður 

geta verið fyrir því, meðal annars ólíkur bakgrunnur og mislangur dvalartími. 

Hera og Ísak sögðust verða hér tímabundið og höfðu ekki mikinn hvata til að 

kynnast samfélaginu náið. Ísak hefur þó lagt sig fram við að læra tungumálið 

og nýta sér félagslega aðstöðu í bæjarfélaginu. Hann taldi sig þó alltaf 

tilheyra upprunalandinu og en sá það ekki fyrir sér að flytja til baka, þó svo 

fjölskyldan togi í hann. Sökum þess hve þau Ísak og Hera hafa verið stuttan 

tíma hér á landi er erfitt að staðsetja þeirra aðlögun. Dísa og Magga hafa 

hins vegar gengið allan sinn grunnskólaferil hér á landi og þar af leiðandi 

haft mikil kynni af því að búa á Íslandi. Þær eiga sama upprunaland en 

virðast hafa aðlagast á ólíkan hátt. Dísa, sem er fædd í upprunalandinu og er 

tvítyngd, segist ekki rækta mjög náið siði upprunalandsins. Þar tilheyrir hún 

þó ákveðnum hópi og fram kom í niðurstöðukaflanum veitir fjölskyldan 

stuðning til ættingja í upprunalandinu. Skynja mátti að þessi stuðningur 

valdi henni angri frekar en hitt, því í raun vill hún að tekjur fjölskyldunnar 

fari í að byggja upp framtíðina hér á landi. Dísa er því mitt á milli þess að 

færast frá menningarblöndu til þess að hafna upprunamenningunni. 

Magga aftur á móti er fædd hér á landi og hefur aldrei búið í 

upprunalandi foreldra sinna. Hún hefur lært bæði tungumálin, íslensku og 

móðurmálið, og hefur allt aðra afstöðu en Dísa. Þegar hún lýsir 

uppvextinum er sem hún hafi ætlað sér að berjast á móti þeim siðum sem 

gilda á heimilinu. Síðar varð hún afar sátt við þá menningu sem ríkir á 

heimilinu og sér aðeins fyrir sér að flytjast út og kvænast aðila frá 

upprunalandinu. Það er því sem hún hafi horfið frá „etnískum“ flótta til þess 

að hafna menningu búsetulandsins en slík afstaða er þekkt meðal barna 

innflytjenda. Suárez Orzco og Suárez Orzco (2001) nefna að einstaklingar 

sem hafna menningu meirihlutans megi túlka að þeir séu í 

„andstöðusjálfsmynd“ sem er að snúast gegn ríkjandi menningu.  

Engin þeirra viðmælenda sem voru af erlendum uppruna virtust hafa 

tilhneigingu að þróa með sér annan lífsstíl eða leggja áherslu á að lifa 

samkvæmt eigin trú – skoðunum eða gildum sem er þekkt meðal nýrra 

innflytjenda og eldri samfélaga ákveðinna hópa (Parekh, 2006). Þeir sáu sig í 

jákvæðu samfélagslegu samhengi og höfðu tengingar víða .Ekki var um að 

ræða nein menningarleg gildi sem þeir höfðu þörf fyrir að berjast fyrir til að 

viðhalda heimamenningunni. Ísak og Hera gáfu þó bæði í skyn að þeim 

þætti erfitt að geta ekki ræktað trúna líkt og þau gera í heimalandinu. Þau 

sáu það ekki sem hindrun heldur fundu sér aðrar leiðir eða slepptu því.  

Viðhorf landsmanna til þeirra sem flytjast til landsins hefur vissulega 

áhrif á hvernig nýjum íbúum vegnar á nýjum stað (Bauman, 1999). Lítið 

samfélag, eins og þar sem rannsóknin fór fram, kemst ekkert hjá því að vera 

partur af heimsmyndinni í tækniveröld nútímans. Mikilvægt er að efla 

virðingu og opið viðhorf gagnvart öllu fólki, annað gæti leitt til fordóma með 

öllu sem því tilheyrir (Parekh, 2006). Rannsóknin sýnir að viðhorf 

samfélagsins hefur ekki farið varhluta af þeirri umræðu sem átt hefur sér 

stað í fjölmiðlum um ákveðna hópa tengt hryðjuverkum. Magga nefndi sem 

dæmi þær ranghugmyndir sem hún hefði orðið vör við í tengslum við 

hennar trúarlega bakgrunni sem er Íslam en í hugum margra sé múslimi 

hryðjuverkamaður en ekki stelpa eins og hún. Margt hefur áhrif á hvernig 

viðhorf gagnvart nýjum íbúum þróast, ekki síst bakgrunnur einstaklinganna 

sem búa á nýja staðnum (Skirbekk og Gilje; 2008). Vandasamt verkefni er að 

móta fjölmenningarlega stefnu og láta hana virka í mannlegum samskiptum. 

Hugmyndafræði sem byggist á umburðarlyndi er hægt að rangtúlka og 

koma með efasemdir. Má í því sambandi nefna atburðinn í Noregi 2011 sem 

meðal annars var tengdur fjölmenningarstefnu stjórnvalda þar í landi. 

Viðbrögð stjórnvalda í Noregi sem fólust í efla samheldni fólksins sýndi að 

umburðarlyndi og samstaða er sterkasta vopnið á erfiðum tímum. Ólíkt því 

sem átti sér stað í kjölfar árásarinnar á tvíburaturnana en þá skapaðist 

ástand ótta og tortryggni gagnvart ákveðnum hópum sem varir enn að 

einhverju leyti og ekki þarf að fara lengra en til nýliðinnar umræðu um 

Moskvubyggingu í Reykjavík. Hugarfar og viðbrögð skiptir því miklu máli 

þegar byggja á upp samfélag með einstaklinga með ólíkan bakgrunn til að 

nýta mátt fjölbreytileikans.  

Niðurstöður rannsóknarinnar sýndu, þrátt fyrir ábendingar Möggu um 

viðhorf til trúarbragða, að siðir og venjur fólks af erlendum uppruna hefðu 

ekki truflandi áhrif á innlenda viðmælendur. Af því má draga þá ályktun að 

viðhorf samfélagsins til fólks af ólíkum uppruna sé jákvætt. Einungis Björg 

tók fram að vinkona hennar af erlendum uppruna þyrfti síður að standa fyrir 

máli sínu og taldi hún það tengjast annarri menningu. Á móti kom að Björg 

nefndi að margt væri jákvætt og þægilegt í heimamenningu vinkonunnar, 

svo ekki var að finna afgerandi neikvætt viðhorf. Sama kom fram í rannsókn 

þeirra Guðnýjar Guðbjörnsdóttur og Sergio Morra (2004) að viðhorfið væri 

jákvætt, með skilyrðum þó, eins og að læra tungumálið. Draga má því þá 

ályktun að mikilvægt er að vera vakandi yfir orðræðunni í fjölmenningarlegu 

samfélagi. 

Trúarlegur bakgrunnur var hafður í huga í rannsókninni og ljóst að hann 

hafði mikil áhrif í nokkrum tilfellum. Í niðurstöðum rannsóknar þeirra 

Gunnars J. Gunnarssonar, Gunnars Finnbogasonar, Höllu Jónsdóttur og 

Hönnu Ragnarsdóttur (2011) kemur í ljós að trúarbrögð eru víkjandi þáttur í 

lífi ungs fólks. Þar kemur til dæmis fram að aðeins 17,6% sem svöruðu voru 

mjög eða frekar sammála að trúarbrögð hefðu mikil áhrif á viðhorf þeirra. Á 

sama hátt voru 18,7% mjög eða frekar sammála því að trúarleg iðkun (t.d. 

bæn) hefði þýðingu fyrir þau (Gunnar E. Finnbogason, Gunnar J. 

Gunnarsson, Halla Jónsdóttir og Hanna Ragnarsdóttir, 2011; Gunnar J. 

Gunnarsson og Gunnar E. Finnbogason, 2012). 

Niðurstöður minnar rannsóknar endurspegla greinilega þeirra 

niðurstöður. Aðeins nokkrir af viðmælendunum vísa til trúarinnar, einkum 

þau kaþólsku, en líka íslamstrúar. Almennt séð sjá viðmælendur kirkjuna 

ekki sem haldreipi í lífinu og á það sérstaklega við um viðmælendur með 

innlendan bakgrunn og tilheyra þjóðkirkjunni. Hjá þeim tengist trúin mest 

barnæskunni og flestir tilgreindu að þeir ættu sína barnatrú og hafi farið 

með bænir á yngri árum. Líkt og Björg nefndi fjarlægðist María trúna með 

aldrinum og flestir nefndu að trúarleg fræðsla hefði verið mest þegar þau 

voru yngri en síðan fjarað út. Jafnfram töldu þau þjóðkirkjuna ekki valkost í 

persónulegum erfiðleikum. Líkt og fram kom í fræðilega kaflanum breytti 

fjölhyggjan eða veraldarhyggjan (e. secularization) stöðu einstaklingsins 

gagnvart trúarbrögðum meðal annars í þessa átt. Með trúarlegum 

margbreytileika varð ekki einungis samkeppni á milli trúarbragða heldur 

varð trúleysi valkostur (Gunnar J. Gunnarsson og Gunnar E. Finnbogason, 

2012). Niðurstöður benda til að nokkrir viðmælendur hafi valið sér þann 

kost að vera ekki bundnir neinum trúarbrögðum. Bænahald og tengsl við 

trúna var meiri hjá viðmælendum sem tilheyrðu öðrum trúfélögum en 

þjóðkirkjunni og þá sérstaklega þeim sem tilheyra kaþólsku kirkjunni. Hjá 

Ísak og Heru, sem eru kaþólsk, er bænin haldreipi daglegs lífs og 

menningarlegur siður sem ber að rækta. Magga og Dísa segjast báðar biðja 

og sérstaklega fyrir ferðalög og einnig til að þakka. Hjá Möggu og Dísu sem 

eru íslamtrúar er bænin ekki fastur liður en trúarleg fræðsla er heimafyrir 

sem foreldrarnir reyna að sinna af bestu getu. Fram kom hjá Möggu, sem er 

íslamstrúar, að áhuga á eigin trúarbrögðum hefði aukist og áðurnefndar 

ranghugmyndir hefðu eflt hana í að kynnast trúarbrögðunum nánar. 

Rannsóknin leiðir einnig í ljós að viðmælendur af erlendum uppruna upplifa 

trúna sem menningarlegan þátt sem fylgir þeim frá heimalandinu.  

Viðmælendur sem tilheyra kaþólsku kirkjunni létu í ljós að kirkjan veitti 

samfélagslegan stuðning. Ísak, sem tilheyrir kaþólsku kirkjunni, sagði 

kirkjuna í sínu heimalandi sinna starfi sem leiddi menn á rétta braut og 

sinnti forvörnum meðal annars um vímuefni. Vísbendingar eru því um að 

víða sé kirkjan öflug í að koma að málum ungs fólks því í rannsókn 

Evrópusambandsins er vísað í tilraunaverkefni sem unnin voru í samstarfi 

við kirkjuna sem fólust í að styðja ungt fólk út í lífið (Brown, 2005). 

Niðurstöður leiða í ljós að viðmælendur af erlendum uppruna hafa meiri 

tengingu við trúarbrögðin en innlendir. Viðmælendur sem tilheyrðu 

þjóðkirkjunni höfðu litla sem enga tengingu við trúna og sáu hana í 

samhengi við barnæskuna. Samt sem áður mátti finna svipaða afstöðu hjá 

einstaklingum sem eru innan ólíkra trúfélaga því Dísa, sem er múslími, og 

Ása, sem tilheyrir þjóðkirkjunni, velja þann kost að fara á netið til að finna 

lausnir. Rannsóknarspurningin sem lögð var til grundvallar leiðir því í ljós að 

menningarlegur og trúarlegur bakgrunnur hefur áhrif á afstöðu og leiðir 

unga fólksins í erfiðum aðstæðum.  

6 Lokaorð 

Markmið þessarar rannsóknar var að kanna hvert ungt fólk leitar við erfiðar 

aðstæður og hvort menningar- og trúarlegur bakgrunnur hafi áhrif. 

Kveikjan að rannsókninni er persónulegur áhugi á fólki í víðasta skilningi 

þess orðs. Litróf mannlífs hefur ætíð vakið forvitni mína og ekki hvað síst 

margbreytileiki menningar og trúarbragða. Rannsókn þeirra Gunnars J. 

Gunnarssonar, Gunnars Finnbogasonar, Höllu Jónsdóttur og Hönnu 

Ragnarsdóttur (2011) var einnig mjög mikill hvati fyrir mig að leggja þetta 

efni fyrir, því þeirra rannsókn horfir í sömu átt hvað rannsóknarefni varðar.  

Í upphafi var ætlunin að tala við tólf ungmenni, bæði af innlendum og 

erlendum uppruna, úr sama framhaldsskólanum í bæjarfélagi á 

landsbyggðinni og hafa í huga aðgengi að sálrænni sérfræðiþjónustu. 

Þegar til kom heltust tveir aðilar úr lestinni af persónulegum ástæðum. 

Eftir sem áður var ákveðið að halda áfram og viðtöl tekin við tíu 

einstaklinga. 

Fræðilegur grunnur rannsóknarinnar byggir fyrst og fremst á kenningum 

og hugtökum fræðimanna sem skýrt hafa samfélagsbreytingar og breytingar 

á hugsunarhætti einstaklinganna. Jafnframt var skyggnst inn í rannsóknir 

bæði innlendar og erlendar sem gerðar hafa verið á málefnum ungs fólks.  

Rannsóknin sýnir öðru fremur að viðmælendur töldu fjölskylduna vera 

styrkustu stoðina og best til þess fallna að leysa málin. Einungis tveir aðilar 

sáu það sem úrræði að leita til sérfræðiþjónustu, en fleiri gátu hugsað sér 

að fara á netið til að finna lausn sinna mála. Hugsanlega er veik staða 

stuðningskerfisins að einhverju leyti tilkomin vegna takmarkaðs aðgengis.  

Ég spyr því sjálfa mig hvort kenning um einstaklingsvæðingu, sé ofmetin 

eða á hún ekki við á erfiðum stundum? Fellur einstaklingsvæðingin meira að 

þeim ákvörðunum sem manneskjunni finnst hún hafa stjórn á, eins og að 

velja sér framtíðarstarf og daglegt amstur? Er inntak hennar að horfa á 

aukna valmöguleika í nútíma samfélagi en ekki leiðir út úr vanda á erfiðum 

stundum? Þessar vangaveltur fleiri komu upp í hugann í lok þessarar 

rannsóknar. 

Fjölmenningarleg áhrif hafa greinilega fest rætur sínar í bæjarfélaginu 

sem rannsóknin fór fram, líkt og um allan heim. Ólíkur bakgrunnur 

einstaklinganna sýnir að þeir hafa ólíka sýn og afstöðu til ýmissa atriða 

daglegs lífs sem eykur fjölbreytni samfélagsins. Menningarmunur er einnig á 

milli einstaklinga, ekki einungis af þjóðlegum toga, heldur einnig á þeirri 

menningu sem ríkir á hverju heimili. Því er ekki aðeins sinn siður í hverju 

landi heldur einnig á hverju heimili.  

Rannsóknin leiðir hinsvegar í ljós að viðmælendur hafa ólíka tengingu við 

trúna. Þeir sem tilheyra þjóðkirkjunni virðast hafa lítil tengsl við 

trúarbrögðin og tengja þau ekki við erfiðar aðstæður. Aftur á móti þeir sem 

koma úr annarri menningu eru mun nærri trúarbrögðunum og þá 

sérstaklega þeir sem tilheyra kaþólsku kirkjunni en einnig viðmælendur 

mínir sem eru íslamtrúar.  

Þar sem rannsókn mín var eigindleg rannsókn gefa niðurstöður aðeins 

vísbendingu um afstöðu þeirra sem taka þátt í rannsókninni (Bogdan og 

Biklen, 1992) en til að fá óyggjandi niðurstöður sem heimfæra megi á stærri 

hóp þyrfti stærra úrtak viðmælanda. Aftur á móti gæti gildi rannsóknarinnar 

falist í að gefa vísbendingar um hvert ungt fólk leitar á erfiðum stundum. 

Sérstaklega ber að geta þeirra niðurstaðna sem samræmast niðurstöðum 

rannsóknar Gunnars J. Gunnarssonar, Gunnars Finnbogasonar, Höllu 

Jónsdóttur og Hönnu Ragnarsdóttur (2011) um hve fjölskyldan er mikil 

grunnstoð í hugum unga fólksins og hversu mjög þjóðkirkjan á undir högg 

að sækja sem ímynd sáluhjálpar. 

Viðauki A Upplýst samþykki. 

Upplýsingar vegna M.Ed. verkefnis Magnhildar Bjarkar Gísladóttur 

 

Hvert leitar ungt fólk þegar það telur sig ekki hafa 
stjórn á aðstæðum? 

Ágæti viðtakandi 

Tilefni þessa bréfs er að óska eftir þátttöku þinni í rannsókn á því hvernig  

ungt fólk tekst á við aðstæður sem það upplifir sem erfiðar eða 

óyfirstíganlegar. Hvaða leiðir það velur til að leita lausna, hvort 

menningarlegur og trúarlegur bakgrunnur hefur þar áhrif á og hvort aðgengi 

að stoðþjónustu setji því skorður. Jafnframt er ætlunin að skoða hvaða 

aðstæður það eru sem ungt fólk telur vera óyfirstíganlegar.   

Gögnum verður safnað með viðtölum sem verða tekin á þeim stöðum 

sem viðmælendur velja. Alla jafnan verður tekið aðeins eitt um það bil 30 - 

60 mín. langt viðtal við hvern þátttakanda. Viðtölin verða hljóðrituð og eftir 

að þau hafa verið afrituð orðrétt er upptakan eyðilögð. Í afrituninni er 

nöfnum og staðháttum breytt til að ekki sé unnt að rekja niðurstöður 

rannsóknarinnar til ákveðinna einstaklinga. 

Allar upplýsingar sem þátttakendur veita í viðtölunum, verða 

meðhöndlaðar samkvæmt ströngustu reglum um trúnað og nafnleynd og 

farið að íslenskum lögum varðandi persónuvernd, vinnslu og eyðingu 

frumgagna. Rannsóknargögn verða varðveitt á öruggum stað á meðan á 

rannsókn stendur. Frumgögnum, ljósritum, hljóðupptökum og tölvugögnum 

verður eytt að rannsókn lokinni. Niðurstöður rannsóknarinnar verða allar 

ópersónugreinanlegar. 

Tekið skal fram að þátttakendum er ekki skylt að taka þátt í rannsókninni 

og geta hætt án útskýringa á ákvörðun sinni til rannsakenda. 

Kær kveðja, 

með von um góðar undirtektir 

Magnhildur Björk Gísladóttir, meistaranemi við Háskóla Íslands 

Samþykkisyfirlýsing 
 

A. Ég/við undirrituð/undirritaður hef lesið kynningu á ofangreindri 

rannsókn og samþykki að taka þátt í rannsókninni eins og henni er 

lýst.  

 

Virðingarfyllst 

 

 

B. Ég/við undirrituð/undirritaður hef lesið kynningu á ofangreindri 

rannsókn og samþykki að sonur/dóttir taki þátt í rannsókninni eins 

og henni er lýst. 

 Virðingarfyllst 

Viðauki B Viðtalsrammi   

 

Viðtalsrammi sem hafður var til hliðsjónar 

Spurningarnar eru  eftirfarandi og hafðar í huga meðan á viðtalinu stóð. 

Reynt var að fá sem flest fram þar sem spurningarnar taka mið af 

rannsóknarspurningunni.  

 

 Hvert leitar þú við erfiðar aðstæður sem þér finnst þú ekki hafa 

stjórn á? 

 

 Hvaða aðstæður eru í þínum huga aðstæður sem þú telur þig ekki 

geta haft stjórn á? 

 

 Hvert leitar þú til að finna leiðir til að leysa vandmál sem þú átt 

erfitt með að leysa? 

 

 

 Hafa æðri máttarvöld einhverja merkingu þegar kemur að 

aðstæðum sem þú telur þig þurfa að leita styrks? Ef svo er,  á hvern 

hátt leitar þú til æðri máttarvalda? 

 

 Hvernig hefur menningarlegur bakgrunnur þinn eða uppruni 

einhver áhrif á hvernig þú bregst við erfiðum og óyfirstíganlegum 

aðstæðum? 

 

 


